
غزلیں 
(1)

 اشرف عابدی
ہر اک جا بیقراری ہر نفس بے چین پایا
جسے ہم شہر کہتے ہیں وہ بنجاروں کا ٹولا ہے

مفاد عام میں تلقین کس کو دیں تحمل کی
قرعہ ڈالا گیا جب بھی ہمارا نام نکلا ہے

ہم ایسے شخص کو انگیز کر لینا قیامت ہے

ہمارے دوستوں کا بھی بڑا پتھر کا جگرا ہے

بہ ظاہر وہ بھی ہنس دیتا ہے ہم بھی مسکراتے ہیں 
نہ اس کا حال اچھا ہے نہ اپنا حال اچھا ہے

جہاں جانا تھا وہ بستی تو پیچھے رہ گئی اشرف

کئی منزل نکل آنے پہ رستہ یاد آیا ہے

(2)

اتنی شدت سے مت چاہو دیکھو پھر پچھتاؤ گے
بھور سے پہلے شمع کی صورت جیتے جی گھل جاؤ گے
اچھا میری بات نہ مانو اپنے جی سے کاج کرو

یونہی خالی بیٹھے کب تک الجھو گے الجھاؤ گے
ضائع مت کر دینا لمحے مٹھی بھر آزادی کے

پیچھے مڑ کر دیکھ لیا تو پتھر کے ہو جاؤ گے
بے غرضی سے ملنا جلنا یک طرفہ وعدے کرنا

اور کسی کا کیا جائے گا اپنی جان گنواؤ گے
کس نے کتنا درد نبھایا کس نے کتنی پیڑا دی
بند کرو یہ کھاتا آخر کب تک نیر بہاؤ گے
اشرف سائیں تم تو ہنس کر کہہ دو ہم دیوانے ہیں 
دشت نور دی کیوں کرتے ہو کس کس کو سمجھاؤ گے
٭٭٭

جشن ٹیگور اور عمر رفتہ کا سراغ

 معین اعجاز

اس بے تکی سی بات پر آپ یقیناً ہمارا مذاق اڑائیں گے بلکہ قہقہہ بھی لگائیں گے کہ بھلا شاعر اعظم کے جشن پیدائش اور عمر رفتہ کے درمیان کیا ربط ہوسکتا ہے کہ اس جشن کے وسیلے سے کوئی عمر رفتہ کا سراغ لگائے؟ لیکن جناب ہوا کچھ ایسا ہی ہے۔ اچانک جب چاروں طرف رویندر ناتھ ٹیگور کے ڈیڑھ سو سالہ جشن کا غلغلہ ہوا تو گویا ہم پر سکتہ طاری ہو گیا۔’’کیا؟ گرودیو کی پیدائش کا 150 واں جشن منایا جا رہا ہے؟ یہ کیسے ہوسکتا ہے؟ ابھی کل ہی کی تو بات ہے ان کا صد سالہ جشن منایا گیا تھا۔ تو کیا اس کل اور آج کے درمیان 50 سال کا عرصہ نکل گیا؟ یقین نہ آیا ویسے بھی علم ریاضی ہمارے لیے دردِ سر تھا اور ہائی اسکول پاس کرنے کے بعد ہمیشہ ہمیشہ کے لیے اس سے پیچھے چھڑا لیا تھا پھر بھی جوڑ گھٹا کر دیکھا تو واقعی پچاس سال گزر گئے۔ جب ٹیگور کا صد سالہ جشن منایا گیا تھا تو ہم لڑکپن کی منزل میں تھے اور اپنے شہر غازی پور میں انٹرمیڈیٹ کے طالب علم تھے۔ چھٹیوں میں اکثر کولکاتا جانا ہوتا تھا۔ والد صاحب وہیں پورٹ میں ملازم تھے۔ 1960 یا 61 کی بات ہے ہم کسی چھٹی میں وہاں گئے تھے۔ اتفاق سے ٹیگور کا صد سالہ جشن منایا جا رہا تھا۔ اس عمر میں ادب و دب سے کوئی خاص لگاؤ نہ تھا البتہ مشاعرے سننے کا شوق تھا۔ سناکہ ٹیگور کے صدسالہ جشن کے سلسلے میں جو تقریبات منعقد ہو رہی تھیں ان میں ایک آل انڈیا مشاعرے کا بھی پروگرام تھا۔ ہم کسی صورت مشاعرہ سننے پہنچ گئے۔ بڑا اچھا مشاعرہ تھا۔ اس وقت کے تقریباً تمام بڑے شعراءاس میں شریک ہوئے تھے۔ مشاعرہ سجاد ظہیر کنڈکٹ کر رہے تھے۔ سب سے زیادہ جس شاعر کو پسند کیا گیا وہ تھے راہی معصوم رضا۔ ہمارا سینہ فخر سے چوڑا ہو گیا کیوں کہ وہ میرے ہم وطن تھے۔ سچ پوچھئے تو غازی پور کے مشاعروں کی وہی جان ہوا کرتے تھے اور انھیں بار بار دیکھا تھا۔ جشن ٹیگور کے مشاعرے میں وہ علی گڑھ سے آئے تھے جہاں وہ اس زمانے میں شاید پی ایچ ڈی کر رہے تھے۔ بہر حال انھوں نے اس مشاعرے میں وہ مشہور غزل سنائی تھی جس کا مطلع ہے۔

اجنبی شہر کے اجنبی راستے میری تنہائی پر مسکراتے رہے

میں بہت دور تک یونہی چلتا رہا تم بہت دور تک یاد آتے رہے

انھیں اس غزل پر خوب داد ملی۔ ساحر لدھیانوی بھی ممبئی سے آئے تھے۔ انھوں نے وہ مشہور نظم سنائی تھی جو افریقی لیڈر لوممبا کی پراسرار گمشدگی اور موت پر لکھی گئی تھی۔

ظلم پھر ظلم ہے بڑھتا ہے تو مٹ جاتا ہے

لوممبا کی موت پر پنڈت جواہر لال نہرو نے اقوام متحدہ میں جو تقریر کی تھی اس کا ایک جملہ تاریخی حیثیت اختیار کر گیا ہے اور آج تک اس کا حوالہ دیا جاتا ہے۔ وہ جملہ یہ تھا۔

’’مردہ لوممبا زندہ لوممبا سے زیادہ طاقتور ثابت ہو گا۔‘‘ وہ بڑا رومان پرور دور تھا۔ مغربی اور بالخصوص امریکی سامراج پر تنقید کرنا اسی رومان کا حصہ تھا نہ تو پنڈت نہرو کو اس بات کا اندازہ تھا اور نہ ہی ساحر لدھیانوی کو کہ تیسری دنیا کے جس ملک نے ہر عالمی پلیٹ فارم سے سامراجیت اور سامراج کو للکارا تھااسی ملک کے ایک وزیر اعظم امریکی سامراج کے اتنے بڑے مداح ہو جائیں گے کہ صدر بش کو یہ مژدۂ جانفزا بھی سنائیں گے کہ ’’ہندستان کے لوگ آپ کو ٹوٹ کر چاہتے ہیں‘‘
بہر حال ہم نے پچاس سال قبل کے اس مشاعرے کا ذکر کیا جو رویندر ناتھ ٹیگور کے صد سالہ جشن کے موقع پر منعقد ہوا تھا۔ اور اب پچاس سال بعد جب ان کا ڈیڑھ سو سالہ جشن منایا جا رہا ہے تو اندازہ ہوا کہ 50 سال ہاتھ سے نکل گئے۔ ایسا لگا کہ ’’زندگی رائیگاں چلی گئی۔‘‘معاف کیجئے گا یہ جملہ ہم نے قاضی عبدالستار کے افسانے ’’رضو باجی‘‘ سے مستعار لیا ہے۔ ان پچاس برسوں میں ہم کچھ نہ کرسکے۔ بس جیسے تیسے تعلیم مکمل کی اسٹرگل کیا۔ آل انڈیا ریڈیو میں ملازمت کی اور رٹائر ہوئے۔

رویندر ناتھ ٹیگور کے 150 ویں جشن پیدائش کے موقع پر دیگر اداروں کے علاوہ ساہتیہ اکادمی نے بھی شاندار پروگرام کیے۔ ہم نے دو اجلاسوں سے مستفید ہونے کا منصوبہ بنایا ایک افتتاحی اجلاس اور دوسرا وہ سیشن جس میں مختلف زبانوں کے شعراء کو اپنی نظمیں سنانا تھیں۔ افتتاحی اجلاس میں جانے کی خواہش بطور خاص اس لیے ہوئی کہ اس میں بنگال کی مشہور شاعرہ نونیتا دیوسین بھی شریک ہونے والی تھیں۔ بنگالی شعرو ادب سے ہماری واقفیت تو ہے نہیں کہ یہ کہہ سکیں کہ وہ کتنی بڑی شاعرہ ہیں۔ البتہ ہم نے انگریزی اور ہندی کی مدد سے ان کی بعض نظموں کا ترجمہ کیا تھا۔ مرحوم مخمور سعیدی نے رسالہ تحریک کے سلور جوبلی نمبر کے لیے کئی شعراء کے ترجمے کرائے تھے جن میں نونیتا دیوسین کی نظمیں بھی شامل تھیں۔ جہاں تک یاد آتا ہے ان کی ایک نظم میں یہ مصرعے بھی شامل تھے

کلکتہ مجھے اپنی آغوش میں لے لے

دیکھ میں فوج کا حصار توڑ کر آئی ہوں 

نونیتا دیوسین کی شخصیت سے دلچسپی اس وقت بھی پیدا ہوئی جب دس گیارہ سال قبل عالمی شہرت کے ماہر اقتصادیات امریتہ سین کو نوبل انعام ملا تھا۔ اس وقت میرے ایک بنگالی رفیق کار نے بتایا تھا کہ نونیتا دیو سین امریتہ سین کی سابق بیوی ہیں اور یہ کہ امریتہ سین نوبل انعام ملنے کے بعد جب اسی زمانے میں ہندستان آنے والے تھے تو نونیتا سین جی نے ان کا استقبال کرتے ہوئے ایک بڑی خوبصورت نظم کہی تھی۔ گویا وہ شاعرہ کے ساتھ ساتھ بہت اچھی انسان بھی ہیں۔ بہر حال ہم جب ساہتیہ اکادمی کے آڈیٹوریم میں پہنچے تو افتتاحی اجلاس ختم ہو چکا تھا اور نونیتا جی کا دیدار کرنے سے ہم محروم ہی رہ گئے۔ لیکن دوسرے اجلاس کی پوری کارروائی دیکھی اور سنی۔ مختلف زبان کے شعرا نے اپنی اپنی نظمیں سنائیں۔ اجلاس کے اختتام پر ہم نے گرودیو کی کتابوں کی نمائش دیکھی۔ ساہتیہ اکادمی سے شائع ہونے والی تین کتابوں کے اردو ترجمے بھی خریدے۔ ان میں سے ایک تو ٹیگور کی گیتانجلی کا اردو ترجمہ تھا۔ دوسری کتاب راہی معصوم رضا اور تیسری رضا نقوی واہی پر تھی۔

رویندر ناتھ ٹیگور کی عظمت پر یہ ہیچمدان کیا کہے۔ کبھی میتھو آرنلڈ کی ایک نظم پڑھی تھی جو شیکسپیئر سے متعلق تھی۔ اس نظم میں شیکسپیئر کو مخاطب کر کے کہا گیا تھا کہ دوسرے خواہ کتنے ہی عظیم ہوں لیکن ان کی عظمت کی حد زیادہ سے زیادہ کسی پہاڑ کی اونچائی ہوسکتی ہے۔ لیکن تیری عظمت کی کوئی حد نہیں۔ تو تو ایک سلسلہ کوہ ہے جو ختم نہیں ہوتا۔ شاید یہی بات شاعر اعظم ٹیگور پر بھی صادق آتی ہے۔ وقت کے ساتھ ساتھ ان کی عظمتوں میں اضافہ ہوتا جائے گا۔ ادب کی کوئی صنف ان سے چھوٹی نہیں تھی۔ لیکن بطور انسان وہ کتنے بڑے تھے اس کا اندازہ اس ایک بات سے ہوتا ہے کہ جلیانوالا باغ کے سانحے کے بعد انھوں نے سرکار برطانیہ کا عطا کردہ سرکا خطاب واپس کر دیا تھا۔

جلیانوالا باغ پر کرنل محمد خاں بے ساختہ یاد آئے۔ انھوں نے اپنی تصنیف ’’بجنگ آمد‘‘ میں ایک جگہ لکھا ہے کہ جب وہ سیکنڈ لیفٹیننٹ ہو گئے اور پتہ چلا کہ کچھ انگریز افسر بھی ان کے ماتحت ہو گئے تو انھوں نے سوچا کہ جلیانوالا باغ کا انتقام لینے کا موقع ہاتھ آگیا۔ لیکن یہ موقع انھیں نہ مل سکا کیوں کہ انگریز قوم حاکم کی حیثیت سے بھلے ہی غیر ذمہ دار ہو لیکن محکوم کی حیثیت سے وہ ایسی کوئی غلطی نہیں کرتی کہ آپ کی گرفت میں آسکے۔

تو صاحبو! ہم نے پچاس سال کے درمیان ٹیگور کے دو جشن پیدائش دیکھے صد سالہ اور ڈیڑھ سو سالہ! صد سالہ جشن بیسویں صدی کی 60 کی دہائی کے ابتدائی ایام میں منعقد ہوا تھا اور ڈیڑھ سو سالہ جشن اکیسویں صدی کی پہلی دہائی کے خاتمے پر منایا جا رہا ہے۔ اس درمیان ہندستان بھی بدلا اور دنیا بھی۔ 60 کی دہائی میں ہندستان پنڈت نہرو کی قیادت میں ایک سیکولر جمہوری ملک کے طور پر مستقبل کے خواب بن رہا تھا۔ اکیسویں صدی میں منڈی معیشت اور عالم کاری کو فروغ حاصل ہو رہا ہے۔ اس عالم کاری کی ایک بوالعجبی یہ ہے کہ مذہبی انتہا پسندی بھی اس کا ایک حصہ بن گئی۔ سائنس اور تیکنالوجی کے فروغ اور اطلاعاتی تکنالوجی کے انقلاب کے دور میں ’’تمدنی ٹکراؤ‘‘ ایک زندہ حقیقت کی شکل میں ہمارے سامنے ہے۔ دنیا جو دو خیموں میں بٹی ہوئی تھی وہ ایک قطبی ہو گئی۔ عالمی برادری اب اسی قطب کے زیر سایہ گن گن کر سانس لے گی جب ٹیگور کا دو سو سالہ جشن پیدائش منایا جائے گا تو ہندستان اور دنیا کی کیا شکل ہو گئی یہ آنے والی نسلیں جانیں ہم تو دو جشن منا چکے۔ اب آئیے گیتانجلی کے آخری گیت کے اس اقتباس سے محظوظ ہولیں :

’’اے خدا! تجھ سے یہی دعا ہے کہ میرے تمام حواس صرف ایک ادائے عجز کے ساتھ تیرے حضور میں وسیع ہو کر رہ جائیں اور تیرے اور تیرے ہی قدموں کے پاس اس دنیا کا احساس کریں۔
جولائی کے بادل کی طرف جو مینھ کے بوجھ سے لدا کھڑا ہے۔ میرے سارے وجود کو اپنے آستانہ پر ایک ادائے تسلیم کے ساتھ جھکا رہنے دے۔

میرے تمام گیتوں کے مختلف لحن ایک موج نغمہ میں سمٹ جائیں اور تیرے حضور میں ایک اظہارِ عجز کے ساتھ بحر خاموشی میں جا ملیں۔
(ترجمہ : نیاز فتحپوری)
گاماسنگھ عرف گاما

 عبدالصمد
سناٹا ایسا تھا جیسے دور دور تک کسی ذی روح کا نام و نشان موجود نہیں ہو، پتہ بھی کھڑکتا تو کسی قیامت کی آمد کا شائبہ ہوتا۔

بیوی کا سانولا چہرہ خوف سے سفید ہو گیا تھا۔ وہ بار بار حلق میں اٹکے تھوک کو نکلنے کی کوشش کر رہی تھی اور تھوک تھا کہ وہیں جما کا جما تھا اور اس کے حلق کی باہری دیواروں سے جھانکتا تھا۔

’’ایسی نوکری سے کیا فائدہ کہ جان ہی کو خطرہ ہو۔‘‘

وہ بہت آہستہ سے بولی جیسے صرف اپنے آپ سے مخاطب ہو، مگر ظاہر ہے اس کا مقصد تو مجھے ہی سنانا تھا، سومیں نے سن لیا اور بہت ہی پرسکون لہجے میں بولا۔

’اب میں بار بار ایک ہی بات کیا دہراؤں۔ تم اچھی طرح جانتی ہو۔ میں بہت مجبوری کی حالت میں یہاں آیا ہوں۔ نہیں آتا تو شاید مجھے نوکری سے ہاتھ دھونے پڑتے۔‘‘

’’جان سے بڑھ کر تو نوکری نہیں ہوتی ہے نا۔‘‘

اس کا لہجہ اب بھی دھیما ہی تھا یوں مجھے بہت تیز لگ رہا تھا۔

’’تو اس عمر میں مجھے نئی نوکری کہاں ملتی، ادھر اُدھر کی کوئی ایسی آمدنی بھی نہیں۔‘‘

اسے مطمئن کرنا بہت ضروری تھا اگر چہ یہ کام بہت کٹھن تھا۔ اس کے اور میرے درمیان ایسے مکالمے مہینوں سے چل رہے تھے۔ اور ہمیشہ بغیر کسی نتیجے کے ختم ہو جاتے۔ حسب معمول وہ آگے کچھ نہیں بولی۔۰ میں نے اُٹھ کر کھڑکی کھول دی کم سے کم باہر کی تازہ ہوا تو آئے۔ وہ تقریباً چیخ اُٹھی۔

’’یہ کیا کر رہے ہیں ....؟ آپ اچھی طرح جانتے ہیں کہ ....‘‘

’’بھئی یہ جگہ سیکوریٹی زون میں ہے۔ پولس کا پہرہ تو ہے ہی، کمپنی نے پرائیوٹ سیکوریٹی بھی لگا رکھی ہے۔

میں نے کھڑکی آدھی بند کر دی۔

اور جو کہیں اندھیرے میں کسی سمت سے کوئی گولی آ گئی تو آپ کی پولس اسے اپنی ہتھیلی پر روک دے گی کیا؟
اس کا لہجہ طنز سے بھرا ہوا تھا۔ میں نے کھڑکی پوری بند کر دی اور بستر پر نیم دراز ہو گیا۔

اب یوں ڈرنے سے تو کام نہیں چلے گا نا۔ یہاں آ ہی گئے ہیں تو حالات کا سامنا تو کرنا ہی ہو گا۔

بیوی کچھ نہ بولی۔ وہ رات اسی طرح جاگتے ، سوتے ڈرتے گزر گئی۔

علاقہ بہت دنوں سے سورش زدہ تھا۔ سرکاری ، نیم سرکاری اور پرائیوٹ ادارے مختلف جنگ جو تنظیموں کی زد پر رہتے یوں حفاظتی انتظامات بھی پختہ کیے جاتے تھے۔ پھر بھی کوئی نہ کوئی واقعہ رونما ہوہی جاتا اور سارے انتظامات دھرے کے دھرے رہ جاتے۔

میرے تبادلے سے میرے حکام اعلیٰ بھی فکر مند تھے لیکن فیصلہ بورڈ کا تھا اس لیے وہ بھی کچھ کرنے سے مجبور تھے۔ یوں ایک عہدہ دار نے از راہ ہم دردی چپکے سے مجھ سے کہا تھا۔

’’گاما.... اس کو ملا کر رکھنا مگر ہر گز اس کی طرف خود مت بڑھنا وہ خود ہی تم سے ملنے آئے گا۔‘‘

انھوں نے ایک ممکنہ حفاظتی راہ داری دکھا دی مگر آگے کی تاریک راہوں کو روشن نہیں کیا۔ یعنی مجھے اس وقت تک پھانسی پر لٹکے رہنا ہو گا جب تک گاما خود چل کر میرے پاس نہیں آ جاتا یعنی کنواں پیاسے کے پاس....

گیسٹ ہاؤس کے ملازمین بڑے محتاط تھے وہ صرف ضروری باتیں کرتے اور سب سے ضروری باتیں ہرگز اپنے لب پر نہیں لاتے تھے یعنی علاقے کے حالات اور مجھے تو لاپرواہی اس لیے ظاہر کرنی تھی کہ مجھے تو یہ تاثر دینا تھا کہ مجھے ان حالات کی کوئی پروا نہیں۔
مجھے انتظار نہیں کرنا پڑا۔ صبح کی چائے کے وقت اطلاع ملی کہ گاما مجھ سے ملنا چاہتا ہے۔ گاما سنگھ۔ چائے کی پیالی میرے ہاتھ میں کانپ گئی۔ خوشی سے یا ڈر سے میں کہہ نہیں سکتا۔ بہر کیف میں نے فوراً اسے طلب کر لیا۔

وہ کوئی بہت لمبا چوڑا ، لحیم شحیم آدمی نہیں تھا۔ بس ایک عام سی کاٹھی کا البتہ اس کی آنکھوں میں ایک معمولی چمک تھی جو مخاطب کی ہڈیوں میں اتر جانے کی صلاحیت رکھتی تھی۔ اس چمک نے مجھے فوراً باور کرا دیا کہ شاید صحیح آدمی میرے پاس آگیا ہے ....کنواں پیاسے کے پاس....
اس نے بغیر کسی تمہید کے کہنا شروع کیا۔

میں کچھ کہے بنا واپس آگیا۔ کیا کہتا۔ ایک ذمہ دار عہدہ دار ہوتے ہوئے کچھ جانے ، کچھ سنے بغیر آنکھیں بند کر کے میں کسی کی کوئی شرط کیسے مان سکتا تھا۔

میں نے گاما کے کاندھے پر اپنا دوستانہ ہاتھ رکھا۔

’’بہت بہت شکریہ گاما صاحب۔ آپ جیسے لوگوں کے سہارے ہی تو ہم باہر کے لوگ یہاں آتے ہیں ، آپ نہ رہیں تو ہم یہاں کیوں کر رہ سکتے ہیں۔‘‘

گاما کے چہرے پر ایک سرخی سی آ گئی، وہ شاید میرے احترام میں فوراً کھڑا ہو گیا۔ اس کی آنکھوں کی چمک میں کچھ او ر اضافہ ہو گیا۔

میں نے اپنی کرسی پر بیٹھے ہوئے اسے پھر بیٹھنے کا اشارہ کیا۔ اب کے وہ ذرا مودّب ہو کر بیٹھا۔ میں نے اس کی طرف چائے کا پیالہ بڑھایا۔ اس نے دونوں ہاتھوں سے اسے تھام لیا۔

’’کچھ کام ہو تو بتائیے گا صاحب۔‘‘

میں نے رسمی طور پر اس سے کہا۔ وہ اپنی مونچھوں میں مسکرایا۔

’’کام....؟‘‘ کام تو ہے ہی صاحب.... جتنا میرا کام، اتنا ہی آپ کا کام ....‘‘

’’کہیے.... کہیے....‘‘

میں نے فراخ دلی سے کہہ تو دیا مگر دل ہی دل میں ڈر رہا تھا کہ پتہ نہیں کیا کہہ بیٹھے، کون سی شرط رکھ دے۔

’’رجسٹر میں میرا نام لکھ لیجئے۔‘‘

اس نے فوراً کہا۔

’’میں سمجھا نہیں ؟‘‘
’’میں واقعی کچھ سمجھ نہیں پایا تھا۔

’’جو صاحب لوگ یہاں آتے ہیں ، وہ رجسٹر میں میرا نام لکھ لیتے ہیں اور پھر چین کو نیند سوتے ہیں۔‘‘

اس نے بڑے اطمینان سے جواب دیا۔

میں اس کے الفاظ، اندر اور تاؤ بہاؤ سے سمجھ تو گیا تھا مگر مصلحتاً انجان بن گیا اور بڑی سنجیدگی سے بولا۔

’’صاف صاف بتائیے گا ما صاحب۔ میں کچھ سمجھ نہیں پایا۔‘‘

وہ عجیب انداز میں ہنسا۔

’’صاحب پہلے آپ میرے بارے میں سب کچھ معلوم کر لیجئے۔ پھر بات ہو گی۔‘‘

میں تذبذب میں پڑ گیا۔ ادھر بیوی دروازے کی اُوٹ سے بار بار اشارہ کر رہی تھی کہ میں اس سے سیدھے سیدھے معاملہ کر لوں۔ میں نے پھر دوستانہ لہجے میں کہا۔

’’مجھے کیا معلوم کرنا ہے، میں تو آپ کو دیکھتے ہی سمجھ گیا تھا کہ آپ ضرور میری مدد کریں گے، آپ کھل کر بتائیں۔‘‘

’’صاحب آپ کے رجسٹر میں میرا نام لکھا رہے گا۔ مگر میں روز روز آؤں گا نہیں ، میری حاضری روزانہ بھی چاہیے اور پورے مہینے کا مشاہرہ.... ویسے آپ جب چاہیں گے، میں آ جاؤں گا۔ یوں میرا نام ہی کافی ہے۔ میری غیر موجودگی میں بھی یہ آپ کی حفاظت کرے گا۔‘‘

اس نے دو ٹوک انداز میں ساری بات بتا دی۔ میں ایک لمحے کے لیے سوچ میں پڑ گیا، وہ فوراً بولا۔

’’صاحب آپ پچھلا رجسٹر بھی دیکھ لیجئے۔ میرا نام بہت دنوں سے چلا آ رہا ہے۔‘‘

’’اس کی ضرورت نہیں گاما صاحب، آپ نے کہا، میں نے مان لیا۔ اب آپ کل سے ڈیوٹی پر ہیں۔‘‘

میں نے مسکراکر کہا۔ وہ دونوں ہاتھ جوڑ کر کھڑا ہو گیا۔

’’اب اجازت چاہوں گا صاحب۔‘‘

اس کے جانے کے بعد میں نے محسوس کیا کہ گیسٹ ہاؤس کے اسٹاف اور کچھ باہری لوگ دم سادھے اس ملاقات کے نتیجے کے منتظر تھے۔ شاید مثبت نتیجے کے بعد ان لوگوں نے راحت کی سانس بھی لی۔ یوں میری آنکھوں نے یہ سب کچھ نہیں دیکھا۔

گاما کے جانے کے بعد میں نے پرانے رجسٹر نکلوائے۔ اس کا نام برسوں سے رجسٹر میں چلا آتا تھا اور اس کی حاضری ایک ہی روشنائی سے بنتی تھی۔ میں نے بہتر سمجھا کہ اپنے افسر اعلیٰ کو صورت حال سے مطلع کر دوں۔ انھوں نے مجھے شاباشی دی۔

’’ویل ڈن.... اس کے سوا کوئی چارہ ہی نہیں تھا آپ کے پاس....‘‘

دوسرے دن سے میں نے اپنا کام ، اس کی حاضری اپنے قلم سے بنا کر شروع کیا اور یہ سلسلہ چل پڑا۔ میں گاما کے سلسلے میں کسی سے بات نہیں کرتا تھا یوں اس کے بارے میں روز کوئی نہ کوئی جانکاری مل جاتی تھی۔ اس علاقے میں مختلف قسم کی جنگ جو تنظیمیں سرگرم عمل تھیں ، ان میں اکثر کی کوئی نظر یاتی بنیاد نہیں تھی اور کچھ ایمان داری کے ساتھ نظریاتی لبادہ اوڑھ کر میدان میں آئی تھیں مگر اب ان کی آڑ میں غیر سماجی عناصر اپنی غرض پوری کر رہے تھے۔ گاما کی نہ کوئی اپنی تنظیم تھی نہ کسی دوسری سے اس کا واسطہ تھا۔ اس کا اپنا ایک غیر منظم گروہ تھا جو شاید سب پر بھاری پڑتا تھا۔ اور سب اس سے ڈرتے تھے۔
ویسے میں نے اس علاقے کے بارے میں جتنا کچھ سنا تھا۔ اس سے کچھ زیادہ ہی پایا۔ قتل و خون کی خبریں روز آتی تھیں اور لوگ انھیں یوں سنتے تھے جیسے یہ معمولات زندگی ہوں۔ شاید یہ چیز چپکے سے ان کی معمولات زندگی میں شامل ہو گئی تھی۔

لوگ بتاتے تھے کہ گاما سینکڑوں خون کر چکا ہے۔ اس پر درجنوں مقدمے چل رہے ہیں۔ کچھ میں وہ بری بھی ہوچکا ہے کیوں کہ چشم دید گواہ نہیں مل سکے یا ملے تو عین موقع پر صاف مگر گئے۔ میں جس تاکید سے اس کی روزانہ حاضری بناتا تھا اتنی مستعدی کسی دوسرے کام میں نہیں دکھاتا تھا لیکن اس کے سبب میں سکون کے ساتھ اپنی ڈیوٹی کو انجام دے رہا تھا۔ گاما کبھی کبھی مجھے سلام کرنے آ جاتا یا فون پر خیریت دریافت کر لیتا۔

ایک رات وہ اچانک آ پہنچا۔میں اور میری بیوی گھبرا گئے۔ اس نے ہمیں تسلی دی۔

’’چنتا کی بات نہیں صاحب۔میں کہنے آیا ہوں کل آپ میری حاضری مت بتانا۔‘‘

’’کیوں ؟‘‘
میرے منہ سے بے ساختہ نکلا وہ مسکرایا۔

’’وہ آپ کو بعد میں معلوم ہو جائے گا۔ بس کل آپ میری حاضری مت بتائیے۔‘‘

’’پیسے کٹ جائیں گے۔‘‘

میں نے تفریحاً اسے اطلاع دی۔

’’کوئی پروا نہیں۔‘‘

وہ کندھے اچکا کر لاپروائی سے بولا اور اُٹھ کر فوراً چلا گیا۔

عجیب آدمی ہے۔

میں بڑ بڑایا۔ میری بیوی کی آنکھوں میں بھی یہ جملہ تیر گیا۔

دوسرے دن شام کو جانکاری ملی کہ چند میل کے فیصلے پر زبردست کشت و خون ہوا ہے، درجنوں افراد مارے گئے۔ اس واردات میں لوگوں نے گاما کا ہاتھ بتایا۔ اس سے پورے علاقہ ہی میں نہیں ، پوری ریاست میں ایک ہنگامہ مچ گیا اور ریاستی و مرکزی حکومت سخت قدم اٹھانے پر مجبور ہو گئی۔ گاما گرفتار ہو گیا اور اس پر قتل عام کا مقدمہ چلا۔ پھر وہی مسئلہ یعنی چشم دید گواہ کی عدم موجودگی گاما کو ضمانت تو مل گئی مگر اس دفعہ حکومت نے اپنا شکنجہ کسنے کا فیصلہ کر لیا تھا اس لیے اس کی گلو خلاصی نہیں ہوئی اور عدالتی معاملات چلتے رہے۔

میں ایک عجیب مخمصے میں پھنس گیا تھا۔ قانون کے مطابق گرفتاری اور مقدمے کی وجہ سے اسے عارضی ملازمین کی فہرست سے خارج کر دیا گیا تھا۔ پھر بھی وہ پہلے کی طرح مجھ سے ملتا رہا اور علاقے میں میرے تحفظ کی ذمہ داری اپنے سر لیے رہا۔ میں نے اپنی جیب سے اسے ماہانہ مشاہرے کے برابر پیسے دینے چاہیے تو اس نے صاف انکار کر دیا۔

’’ہمارے بھی کچھ سدھانت ہیں صاحب، پیسے کمانا کوئی بڑی بات نہیں۔‘‘

میں حیرت سے اسے دیکھتا رہ گیا۔ حقیقت یہ ہے کہ میرا دل اندر ہی اندر اس کے سامنے جھک گیا تھا گو میں اسے سمجھنے سے بالکل قاصر تھا۔

اس درمیان گاما کا وکیل مجھ سے ملا۔

’’گاما آپ کے ہاں عارضی ملازم تھا؟‘‘

’’ہاں .... وہ تو بہت پہلے سے تھا۔‘‘

میں نے صاف صاف جواب دینا مناسب نہیں سمجھا۔

’’اس کی روزانہ حاضری تو نہیں ہو گی۔‘‘

اس نے کرید ا میں محتاط ہو گیا۔

اس کا مقدمے سے کیا تعلق؟‘‘

’’ہے.... بالکل ہے۔ آپ جواب دیں تو پھر میں بتاؤں۔‘‘

وکیل کے لہجے میں بڑا دم تھا۔

’’ضرور بنتی تھی بلکہ بنا دی جاتی تھی۔‘‘

میں نے زیادہ قیل قال کرنے سے بہتر سمجھا کہ صاف صاف بتا ہی دوں۔ یوں ہی یہ بات راز نہیں تھی۔ یہاں سارے لوگ جانتے تھے۔ بس ہلکی سی ایک آڑ تھی۔

’’اس دن کی حاضری۔ یعنی واردات کے دن کی؟‘‘
وکیل نے شاید اپنی تشفی کے لیے مزید جانکاری حاصل کرنے کی کوشش کی۔

’’بلینک ہے۔‘‘

میں نے بھی جانکاری دینے میں کوئی خجالت نہیں کی۔

’’تو آپ اس دن کی اس کی حاضری بھر دیجئے۔‘‘

وکیل نے مجھے دو ٹوک مشورہ دیا۔

میں یہ سن کر گم صم ہو گیا۔ یہ کام میرے لیے کوئی مشکل نہیں تھا مگر گاما نے اس کے لیے خود منع کر دیا تھا۔

’’دیکھئے یہ ایسا کیس ہے جس میں گاما صاف پھنس گیا ہے۔ پولس نے خود اس کے خلاف گواہی دی ہے اور اس کو ملزم گردانا ہے اس لیے اگر آپ۔‘‘

وکیل نے مجھے سمجھانے کی کوشش کی۔ میں نے اس کی بات درمیان میں ہی کاٹ دی۔

’’حاضری بنا کر وہ واردات کو انجام نہیں دے سکتا تھا کیا؟‘‘
’’بالکل دے سکتا تھا مگر جائے واردات یہاں سے کافی دور ہے اور وہاں فوراً پہنچنا بالکل آسان نہیں۔ ایک بات اور حاضری بنانے کا کوئی وقت تو ہو گا؟‘‘

وکیل نے پوچھا۔
’’ہاں .... صبح آٹھ بجے۔‘‘

میں نے اسے اطلاع دی۔

’’حاضری کے ساتھ وقت بھی لکھا جاتا ہو گا۔‘‘

وکیل نے پھر دریافت کیا۔

ہاں بالکل۔

میں نے آہستہ سے کہا۔

واردات ٹھیک آٹھ بجے صبح کی ہے۔ اب آپ خود فیصلہ کریں کہ کیا کرنا چاہیے۔ وکیل کے چہرے پر ایک چمک سی آ گئی تھی۔ مجھے پھر یاد آگیا کہ گاما نے مجھے بہت سختی سے حاصری بنانے کو منع کیا تھا۔ میں نے وکیل سے صاف صاف بتا دیا۔

وہ پاگل ہے، اس کا مطلب ہے وہ پھانسی پر چڑھنے کو تیار ہے۔ اب ہمیں یہ فیصلہ کرنا چاہیے کہ اسے پھانسی پر چڑھنا چاہیے یا....

وکیل مجھے تذبذب میں چھوڑ کر چلا گیا۔

میرے لیے یہ ایک کٹھن گھڑی تھی اس لیے نہیں کہ گاما کو پھانسی ہو جاتی بلکہ اس لیے کہ اس نے مجھے حاضری بنانے سے سختی سے منع کیا تھا۔ وہ ہمیشہ دو ٹوک باتیں کرتا اور کبھی وضاحت نہیں کرتا تھا۔ اس کے سبب علاقے میں مجھے تحفظ ملا ہوا تھا۔ یہاں دوسرے حفاظتی انتظامات کبھی کامیاب نہیں ہوتے تھے۔ ایک طرف اس کا غیر واضح روپ دوسری طرف۔

میری بیوی بولی۔

’’ذرا سوچئے، وہ پھانسی پر چڑھ گیا تو ہم یہاں رہ سکیں گے کیا؟‘‘
’’پھر اس نے منع کیا ہے تو کچھ تو مصلحت ہو گی اس کی؟‘‘
’’کوئی مصلحت ہو اس کی زندگی سے بڑھ کر نہیں ہو گی۔‘‘

میری بیوی نے اپنا فیصلہ سنا دیا۔

’’اس سے دریافت تو کر لینا چاہیے۔‘‘

میں نے اپنے دل کی بات زبان پر لائی۔

’’اس نے پھر منع کر دیا تو....؟ آپ اسے پھانسی پر چڑھ جانے دیں گے۔؟‘‘

میری بیوی اپنے فیصلے پر اٹل تھی۔ میں لاجواب ہو گیا۔ میرے ایک چھوٹے سے عمل سے گاما کی جان بچ سکتی تھی تو مجھے ہرگز دریغ نہیں کرنا چاہیے مگر گاما....

میں نے سوچا، میں اپنے آپ کو کچھ سوچنے کی مزید مہلت دوں تو شاید کسی مثبت فیصلے پر ہرگز نہیں پہنچ سکوں گا۔ میں نے رجسٹر نکال کر گاما کی حاضری بنا دی۔

مقدمہ کمزور ہو گیا۔ عدالت نے رجسٹر طلب کیا اور اسے بری کر دیا، چشم دید گواہ پہلے ہی نہیں تھے۔ میں اور میری بیوی بہت خوش تھے کہ ہماری ایک چھوٹی سی کاوش کی وجہ سے ہمارے محسن کی جان بچ گئی۔

شام کو گاما کے آنے کی اطلاع ملی۔ میں سمجھ گیا کہ وہ مٹھائی وغیرہ لے کر آیا ہو گا۔ میں بھی اس کا منہ میٹھا کرانے کو تیار ہو گیا۔

گاما کمرے میں داخل ہوا تو میں نے اُٹھ کر مبارک باد دی۔ وہ کچھ نہیں بولا۔

اس کا چہرہ کرخت تھا۔ وہ چپ چاپ ہاتھ باندھے کھڑا ہو گیا۔ لمحہ بھر کے توقف کے بعد وہ بولا۔

’’صاحب ، آپ نے اچھا نہیں کیا، میری بات کو نہیں مان کر۔‘‘

’’گاما صاحب۔ آپ کی جان سے زیادہ اہمیت کسی چیز کی نہیں۔ آپ کے مجھ پر احسانات ہیں اور میں نے صرف اپنا فرض ادا کیا ہے۔‘‘

میں نے اسے مطمئن کرنے کی کوشش کی وہ تھوڑی دیر تک سرجھکائے کچھ سوچتا رہا پھرسر اٹھ کر بولا۔

’’صاحب، اب آپ یہاں سے چلے جائیے۔‘‘

میں نے چونک کر اس کی طرف دیکھا۔ اس کا چہرہ سپاٹ تھا۔ وہ میری طرف غور سے دیکھتا ہوا بولا۔

’’ہاں .... آپ یہاں سے چلے جائیے جتنی جلدی ہوسکے۔ بلکہ آج ہی....‘‘ اس کا لہجہ اتنا تیز تھا کہ اس کی شدت میں نے اپنی ریڑھ کی ہڈی میں محسوس کی۔ اس نے مجھے کچھ بھی کہنے سننے کا موقع نہیں دیا اور لمبے لمبے ڈگ بھرتا ہوا باہر نکل گیا۔

٭٭٭

تاجر

ظہیر اختر بیدری
چودھری اشرف کے خاص کارندے شوکت کو چودھری صاحب کا نیا حکم بڑا کٹھن لگ رہا تھا۔ اس نے ڈرتے ڈرتے چودھری صاحب سے گزارش بھی کی تھی کہ یہ کام بڑا کٹھن ہے لیکن چودھری صاحب نے جھڑکتے ہوئے کہا تھا:

او شوکتے تجھے پتہ ہے کہ ہم ناسننے کے عادی نہیں۔ ناکا مطلب موت ہوتا ہے.... تو اچھی طرح جانتا ہے.... روپے پیسے کی تجھے تنگی نہ ہو گی بس ایک مضبوط ٹیم کا انتظام کرنا.... لیکن اس ٹیم میں ایسے وفادار لوگ ہونا چاہئیں جو جان دے دیں پر منہ نہ کھولیں۔
شوکت برسوں تک چودھری صاحب کے لیے خوبصورت اور جوان لڑکیاں فراہم کرتا رہا۔ یہ کام اسے کبھی اس لیے کٹھن نہیں لگا کہ مہینے بھر میں چار چھ لڑکیاں فراہم کرنا شوکت جیسے با اختیار اور چودھری اشرف کے خاص کارندے کے لیے کوئی مشکل کام نہ تھا لیکن چودھری صاحب کے نئے حکم کے مطابق ہر ہفتے دس پندرہ انتہائی کم عمر لڑکیوں کی فراہمی.... اس نے چودھری صاحب سے ہاتھ جوڑ کر دو ہفتے کی مہلت مانگی تھی۔ اس کے ذہن میں رہ رہ کر یہ سوال سر اٹھا رہا تھا کہ چودھری صاحب تو بھارت دشمنی میں مشہور ہیں۔ سارے اخبارات ہندستان کے خلاف ان کے بیانات اور انٹرویو سے بھرے رہتے ہیں لیکن وہ اب ممبئی کے ایک سیٹھ کو لڑکیاں فراہم کریں گے اور وہ سیٹھ ان کے بدلے میں چودھری صاحب کو حج سیزن میں ہزاروں کی تعداد میں انتہائی کم قیمت پر جانور فراہم کرے گا۔

شوکت کے ذہن میں کل سے ایک عجیب ہلچل مچی ہوئی تھی۔ کئی بار اس نے سوچا کہ وہ چودھری کی ملازمت چھوڑ دے لیکن ملازمت چھوڑنے کا مطلب موت کو دعوت دینا تھا۔ وہ چودھری صاحب کا سترہ برسوں سے پرائیویٹ سیکریٹری چلا آ رہا تھا۔ ان سترہ برسوں میں وہ چودھری کے بہت سے ناجائز کام کر چکا تھا۔ خوبصورت لڑکیوں کو اٹھانا، منہ زور کسانوں کو مروانا ، اس کی ڈیوٹی میں شامل تھے لیکن .... ممبئی کے ایک ہندو سیٹھ کے لیے ہر ہفتے دس پندرہ لڑکیاں فراہم کرنا.... یہ بات اس کے حلق سے نہیں اُتر رہی تھی۔ چودھری نے شراب کے نشے میں حساب جوڑ کر کہا تھا۔

شوکتے.... سیٹھ گھنشام داس نے بتایا ہے ہر سال بھارت میں لاکھوں مویشی فالتو ہو جاتے ہیں اور چارہ نہ ملنے کی وجہ سے مر جاتے ہیں .... سالے ہندو گاؤ ماتا گاؤ ماتا کرتے رہتے ہیں۔ شوکت بقرعید پر ہمیں جتنے جانوروں کی ضرورت ہوتی ہے ہمارے پاس اتنے جانور نہیں ہوتے.... ہندستان اور پاکستان کے درمیان سرکاری طور پر تجارت بند ہے....پھر....؟ شوکت ہرسال لاکھوں مویشی جن کی ہم قربانی کرتے ہیں وہ اسمگل ہو کر ہندستان ہی سے آتے ہیں جو لوگ اس دھندے میں ہیں وہ بڑا مال کما رہے ہیں۔ سیٹھ گھنشام داس نے مجھے حساب جوڑ کر بتایا ہے۔ ایک گائے یا بیل پر ہم کو کم از کم پانچ ہزار کی نیٹ بچت ہو گی۔ اگر ایک سیزن میں دس ہزار جانور بھی ہم فروخت کریں تو.... تو تو جانتا ہے ہمیں کتنی آمدنی ہو گی؟
دس کروڑ .... روپیہ .... یہ تو کم سے کم اندازہ ہے کراچی میں ایک ایک جانور پندرہ پندرہ بیس بیس ہزار کا فروخت ہوتا ہے.... ہمیں ایک ایک جانور پر دس دس ہزار روپئے بھی منافع مل سکتا ہے۔

شوکت کو پتہ تھا کہ چودھری کے کسی حکم سے انکار تو ممکن ہی نہیں لیکن یہ بہت بڑا کام تھا۔ اس کے لیے اسے ایک پورا نیٹ ورک بنانا تھا۔ سو اس نے اپنے خاص خاص کارندوں کا ایک خفیہ اجلاس بلاکر جب انھیں چودھری صاحب کے اس نئے حکم سے آگاہ کیا تو سب کے چہروں پر ہوائیاں اڑنے لگیں۔
دیکھو بھئی۔ اول تو یہ بات سمجھ لو کہ اس میں اگر مگر کی کوئی گنجائش نہیں دوسرے چودھری صاحب نے اس دھندے میں شامل لوگوں کے لیے بڑے انعام دینے کا وعدہ کیا ہے.... چھ گھنٹے کی طویل نشست میں چودھری صاحب کے اس نئے حکم پر عمل در آمد کے لیے تین ٹیمیں بنائی گئیں۔ ایک ٹیم کی ذمہ داری جانوروں کی در آمد اور ملک کی مختلف منڈیوں تک ان کی ترسیل تھی۔ دوسری ٹیم کی ذمہ داری چودھری صاحب کی جاگیر سے کمسن لڑکیوں کا اغواءیا خریداری تھی اور تیسری ٹیم کی ذمہ داری ملک کے دوسرے غربت زدہ علاقوں سے لڑکیوں کی خرید تھی۔ لڑکیوں کو سیٹھ کی بارڈر سے ملحقہ زمین پر جمع کرنا تھا۔ چوں کہ اس کام کے لیے پیسہ وافر مقدار میں موجود تھا پھر قانونی تحفظ حاصل تھا۔ لہٰذا تینوں ٹیموں نے اپنی اپنی ذمہ داریاں احسن طریقے سے پوری کرنے کا شوکت سے وعدہ کر لیا۔ لیکن شوکت سمیت ہر ایک کے ذہن میں ایک کانٹا ضرور چبھ رہا تھا کہ ہندستان دشمنی کے حوالے سے عوام میں مقبول چودھری اشرف ممبئی کے ایک ہندو سیٹھ کو لڑکیاں فراہم کرنے جا رہا تھا لیکن ساتھ ہی ساتھ ان سب کے ذہنوں سے ایک کانٹا اس موقع پر نکل بھی گیا جو برسوں سے چبھ رہا تھا۔ جب بھی وہ چودھری اشرف کے لیے کوئی لڑکی لاتے تو ان کے ذہن کے کسی روشن گوشے سے آواز آتی.... دلال.... دلال.... دلال۔ آج ان کے ذہنوں سے یہ کانٹا اس لیے نکل گیا کہ آج وہ سب محسوس کر رہے تھے کہ وہ تو بہت چھوٹے اور مجبور دلال ہیں .... چودھری شوکت .... تو بہت بڑا دلال ہے.... ہا ہاہا جب سب لوگ چلے گئے تو شوکت پاگلوں کی طرح ہنسنے لگا.... وہ ہمیشہ چودھری اشرف کے مقابلے میں اپنے آپ کو ایک کمتر ترین بلکہ ذلیل ترین انسان سمجھتا تھا۔ لیکن آج اسے چودھری اشرف اس سے ہزار گنا زیادہ کمتر اور ذلیل نظر آ رہا تھا۔

چودھری اشرف کے حکم پر اس نے اب تک جتنے بے گناہ کسانوں اور غریب لوگوں کو قتل کرایا تھا۔ اس کا بوجھ البتہ اس کے ذہن سے ابھی تک نہیں ہٹا تھا۔ لیکن وہ اپنے آپ کو مطمئن کرنے کے لیے ہمیشہ یہی کہتا۔ اگر میں چودھری کا حکم نہ مانوں تو پھر موت کے علاوہ کوئی اور رستہ ہی نہیں بچتا اس کے پانچ چھوٹے چھوٹے بچے تھے جن میں دو لڑکیاں بھی تھیں جن کی پرورش اس کے ذمے تھی.... اسے اپنے بچوں سے بہت محبت تھی.... اور اس محبت کے لیے وہ جو قیمت ادا کر رہا تھا اگر چہ کہ وہ بہت بھاری تھی لیکن .... اس کے پاس اس کے علاوہ اور کوئی آپشن موجود ہی نہ تھا۔جب زندہ رہنے کے لیے ایک ہی راستہ ہو اور زندہ رہنا ضروری بھی ہو تو پھر آدمی کیا کرے!!

چودھری اشرف گیلانی کا شمار پنجاب کے بڑے جاگیر داروں میں ہوتا تھا۔ وہ ہر الیکشن میں اپنے علاقے سے بہت بھاری اکثریت سے جیتتا تھا۔ جب ملک مارشل لاؤں کے زیر تسلط رہتا تو اس وقت بھی وہ پاور کاری ڈور ہی میں گھومتا نظر آتا۔ چودھری اشرف کی جاگیر پندرہ سولہ گاؤں پر مشتمل تھی ملک میں اب تک کئی زرعی اصلاحات نافذ ہوئے تھے۔ لیکن صوبائی اور مرکزی ایڈمنسٹریشن میں اس کی رسائی اس قدر موثر تھی کہ اس نے نہ صرف ہر بار اپنی زمینیں بچا لی تھیں بلکہ اب وہ لاہور اور کراچی میں کئی کارخانے بھی لگا چکا تھا۔ چودھری اشرف موروثی جاگیردار تھا۔ شخصی حکمرانوں کے دور میں خاص طور پر مغلوں کے دور میں اس کے آباؤ اجداد نے مغل بادشاہوں کی خدمت کی اور امراءسلطنت میں شامل رہے اور جب ہندستان پر انگریزوں نے قبضہ کیا تو اس کے دادا کو انگریزوں کی خدمات کے عوض جاگیریں عطا ہوئیں۔ وہ اپنے احباب میں اپنی مونچھوں پر تاؤ دیتے ہوئے کہتا ’’میں کوئی نو دولیتا نہیں ہوں میں پشتینی جاگیردار ہوں۔‘‘

چودھری اشرف کی ایک اور وجہ شہرت اس کی ہندستان دشمنی تھی۔ وہ پارلیمنٹ میں بھارت کے خلاف بڑی دھواں دھار تقاریر کرتا تھا اور ہمیشہ یہ بات دہراتا کہ کشمیر کو صرف جہاد کے ذریعہ ہی حاصل کیا جاسکتا ہے.... چودھری اشرف کا منجھلا بیٹا فوج میں ایک اعلیٰ عہدے پر فائز تھا لیکن چودھری اشرف اپنے تعلقات کی وجہ سے اپنے بیٹے کی پوسٹنگ ہمیشہ محفوظ جگہ پر کرا دیتا تھا۔ اس کا دوسرا بیٹا ڈپٹی کمشنر تھا جو اس کی وسیع و عریض جاگیر میں رہنے والے نادار کسانوں کو پوری طرح اپنے کنٹرول میں رکھتا تھا۔ اب چودھری نے اپنے سب سے چھوٹے لڑکے کو جو ایم بی اے تھا کارخانوں کی دیکھ بھال پر لگا دیا تھا اور بھی اس کے دوسرے تمام بھانجے، بھتیجے، سب اعلیٰ سول عہدوں پر فائز تھے۔ انکی دو بیٹیوں میں ایک سپریم کورٹ کی مشہور بیرسٹر تھیں۔ دوسری اس کے اپنے ضلع کی عدالت کی جج.... اس طرح ہر طرف سے اپنے ووٹروں پر اس کی گرفت اتنی مضبوط تھی کہ اس کی جاگیر میں رہنے والے کسی بندے میں دم مارنے کی جرأت نہ تھی۔

چودھری اشرف کی لاہور اور کراچی میں بڑی عالیشان کوٹھیاں تھیں اس کے علاوہ لندن، پیرس اور نیویارک وغیرہ میں بھی اس کے قیمتی اپارٹمنٹ تھے جہاں وہ اور اس کی اولاد سال میں دو تین بار تفریح کے لیے چلی جاتی تھی۔ چودھری اشرف نے اپنی زمینوں پر بھی جس کا ایک حصہ ہندستان اور پاکستان کی باڈر پر تھا بڑے خوبصورت ریسٹ ہاؤس تعمیر کر رکھے تھے۔ جب تک چودھری اشرف جوان تھا اس کا زیادہ وقت ان ریسٹ ہاؤسوں ہی میں گزرتا تھا۔ جہاں اس کے خاص کارندے ہر روزاسے جاگیر کے مختلف علاقوں سے حسین ترین لڑکیاں فراہم کرتے تھے۔ اب وہ چوں کہ پچاس پچپن کے پیٹھے میں تھا اور اسکے نوجوان صاحبزادگان کو ریسٹ ہاؤس کی زیادہ ضرورت پڑ رہی تھی لہٰذا اب وہ اپنا زیادہ وقت لاہور کی کوٹھی ہی میں گزارتا تھا۔

اس سال گرمیوں میں وہ جب پیرس میں گرمیاں گزارنے کے لیے جا رہا تھا تو وہ پی آئی اے کے ذریعہ پہلے ممبئی پہنچا۔ پھر وہاں سے انڈین ایئر لائن کے ذریعہ پیرس کے لیے روانہ ہوا۔ اس کے ساتھ عموماً اس کا انتہائی وفادار سیکریٹری شوکت ہوا کرتا تھا۔ انڈین ایر لائن کی جس ایئر بس سے وہ سفر کر رہا تھا اس میں اتفاق سے اسے جو نشست ملی اس کی ایک سیٹ پر ممبئی کے ایک بہت بڑے صنعت کار سیٹھ گھنشام داس بیٹھے ہوئے تھے۔ جب آپس میں ایک دوسرے کا تعارف ہوا تو بہت جلد دونوں گھل مل گئے۔ چوں کہ دونوں کا تعلق بالادست کلاس ہی سا تھا لہٰذا دونوں کو بے تکلف ہونے میں دیر نہ لگی۔ سیٹھ گھنشیام داس کا ذہن تو چوبیس گھنٹے کسی نہ کسی نئے کارو بار کے بارے میں سوچتارہتا تھا۔ لیکن جب سے چودھری اشرف نے لاہور اور کراچی میں ٹیکسٹائل اور گھی کے کارخانے لگائے تھے اس کا ذہن بھی مزید دولت کے حصول کے لیے تدبیریں سوچتا رہتا تھا۔

دوران گفتگو سیٹھ گھنشیام داس نے ایک ایسی تجویز پیش کی کہ چودھری پہلے تو ذرا چونکا لیکن جب سیٹھ گھنشیام داس نے اس کاروبار سے ہونے والے منافع کا سرسری تخمینہ بتایا تو چودھری اشرف کی بانچھیں کھل گئیں۔
چودھری اشرف نے جب ہنستے ہوئے کہا۔

سیٹھ جی آپ لوگ تو گائے کو گاؤ ماتا کا درجہ دیتے ہیں پھر....

ارے چودھری صاحب یہ سارے ٹنٹے غریب لوگوں کے ہوتے ہیں۔ گاؤ ماتا، دھرتی ماتا رام کرشن بھگوان اور مندر غریب لوگوں کے دین دھرم کے مسئلے ہیں۔ وہی ان میں الجھے رہتے ہیں۔ حتیٰ کہ ان مسائل پر جان دینے اور جان لینے سے بھی گریز نہیں کرتے کیوں کہ سورگ یعنی جنت کا خواب ہی ان کا مقصد حیات ہوتا ہے۔ جن لوگوں کے لیے دنیا ہی سورگ سے زیادہ خوبصورت ہو ان کو تصوراتی سورگ سے بھلا کیا دلچسپی ہوسکتی ہے۔ یہ کہہ کر گھنشیام داس نے ایک زور کا قہقہہ لگایا۔ اعلیٰ قسم کی وسکی کے گلاس دونوں کے ہاتھوں میں تھے۔

چودھری صاحب اپن تو بزنس مین ہے.... اپن کو تو ہر وقت یہ خیال رہتا ہے کہ کون سے آئیٹم میں زیادہ پرافٹ ہے.... بھارت ایک بہت بڑا دیش ہے۔ جہاں لاکھوں کروڑوں کی تعداد میں فالتو گائے ،بیل موجود ہیں۔ اگر چہ کہ اب اپنے دیش میں بھی گوشت کی مانگ میں اضافہ ہو رہا ہے لیکن آپ کے ملک میں ہر سال حج کے سیزن میں جتنے بڑے پیمانے پر جانوروں کی ضرورت ہوتی ہے۔ اس ضرورت میں آپ کا ملک تو خود کفیل نہیں۔ البتہ ہم آپ کی یہ ضرورت پوری کرسکتے ہیں۔ ممبئی میں میرا ایک فائیو اسٹار ہوٹل ہے.... جو عرب ملکوں کے بوڑھے شیخوں سے بھرا رہتا ہے۔ ان شیخوں کی جیبیں ریال، درہم، و دینار سے بھری رہتی ہیں۔ یہ بڑے دیندار لوگ ہوتے ہیں۔ اپنے قیام کے دوران کئی کئی کم سن لڑکیوں سے نکاح کرتے ہیں اور انھیں طلاق دیتے رہتے ہیں۔ اپنے دیش میں بھی غربت بہت زیادہ ہے۔ لڑکیوں کی کمی نہیں لیکن یہ دین دھرم کا لفڑا ہر وقت سامنے آتا ہے۔ شیخوں کو مسلمان لڑکیاں خاص طور پر پنجاب کا حسن بہت پسند ہے.... آپ کی جاگیر اتنی بڑی اور غربت اتنی زیادہ ہے کہ آپ جتنی چاہے لڑکیاں ہمیں فراہم کرسکتے ہیں۔ ہم آپ کو حج سیزن میں جانور دیں گے۔ آپ ہمیں اس کے بدلے کم عمر لڑکیاں دیں .... اس دھندے میں کوئی مشکل اس لیے پیش نہیں آئے گی کہ آپ کی زمین ہمارے بارڈر پر ہے۔ بارڈر کے دوسرے حصے کا مسئلہ میں سنبھال لوں گا.... کراری کرنسی کی گڈیوں میں بڑی طاقت ہوتی ہے.... اس طرح سیٹھ گھنشیام داس اور چودھری کے درمیان ایک معاہدہ ہو گیا۔ خالص کاروباری معاہدہ۔

پیرس سے واپسی پر چودھری اشرف سیٹھ گھنشیام داس سے کئے گئے۔ معاہدہ پر عمل د رآمد کے مختلف پہلوؤں پر غور کرتا رہا.... اس کے ذہن میں آیا کہ یہ ایک بہت بڑا کاروبار ہے کسی قابل اعتماد دوست کو اس میں شریک کرے لیکن ایک تو کاروبار کی نوعیت کچھ اس طرح کی تھی کہ کسی اور کو اس میں شریک کرتے ہوئے ایک قسم کی شرمندگی اور ہچکچاہٹ سی محسوس ہو رہی تھی دوسرے اس کے ذہن میں بار بار یہ خیال بھی آ رہا تھا کہ اگر وہ کسی اور کو اس کاروبار میں شریک کرتا ہے تو پھر منافع کا آدھا حصہ اسے بھی دینا پڑے گا.... جب کہ اس کا لالچی ذہن اس سارے منافع کو خود ہڑپ کر نے پر اکسارہا تھا۔

شوکت کی نگرانی میں تینوں ٹیموں نے بڑی ہوشیاری سے اپنی اپنی ذمہ داریاں پوری کرنی شروع کیں۔ ایک سال کے دوران لگ بھگ چار سو لڑکیاں سیٹھ گھنشیام داس کو فراہم کی گئی تھیں اور حج سیزن میں سیٹھ گھنشیام داس نے معاہدے کے مطابق دس ہزار مویشی فراہم کئے تھے جن میں گائے بھی تھیں بیل بھی۔ چودھری اشرف شوکت اور اس کی ٹیموں کی کارکردگی سے بہت مطمئن اور خوش تھا۔ اس نے خوش ہو کر سب کو اتنا انعام دیا کہ زندگی میں کبھی اتنی رقم انھیں انعام کے طور پر نہ ملی تھی اور خاص بات یہ تھی کہ شوکت سمیت ٹیم کے ہر رکن کو چودھری اشرف نے بقرعید قربانی کے لیے ایک ایک جانور بھی انعام میں دیا تھا۔

چودھری اشرف نے اپنی بارڈر والی زمین کی خوبصورت کو ٹھی میں سیٹھ گھنشیام داس کی ایک شاندار دعوت کی.... سیٹھ گھنشیام داس اس دعوت کو زیادہ رنگین بنانے کے لیے ممبئی سے خوبصورت اور مشہور ڈانسر لڑکیوں کا ایک طائیفہ لایا تھا۔ کوٹھی میں جشن کا سماں تھا۔ شراب شباب کی فراوانی تھی۔ اس نئے کاروبار کی پہلی سالگرہ پر چودھری اور سیٹھ گھنشیام داس نے اپنے اپنے جام ٹکرائے اور جشن کے اختتام پر اگلے سال کے پروگرام پر غور کرنے میں مصروف ہو گئے۔

٭٭٭
وِزٹنگ کارڈ

 یٰسین احمد

وہ آگے آگے چل رہی تھی۔

میں اس کے عقب میں چل رہا تھا۔ میں اس کے دل کی دھڑکنیں نہیں سن سکتا تھا کیوں کہ میرے اور اس کے درمیان خاصا فیصلہ تھا۔ میں اس کے جسم کے خد و خال نہیں دیکھ سکتا تھا کیوں کہ وہ برقعہ میں تھی۔ اس کا چہرہ بھی نہیں دیکھ سکتا تھا کیوں کہ چہرہ نقاب میں تھا۔ میں صرف اس کی گوری گوری گداز پنڈلیاں ، دیکھ رہا تھا۔ پنڈلیاں عریاں اور نمایاں تھیں۔ مجھ کو بے ساختہ فراق یاد آ گئے۔ فراق نے عورت کے کسی عضو کو نہیں بخشا تھا، پنڈلی پر فراق نے کیا خوب شعر کہا ہے

جس طرح کمانیوں میں پڑ جائے جان

دیکھئے کوئی پنڈلی کا گداز اور تناؤ
چشم تصور سے اس گداز پنڈلی سے آگے .... بلکہ اوپر دیکھنے سے قاصر تھا۔ اس معاملہ میں نراگاودی ہوں جب کہ مشہور افسانہ نگار اے۔ حمید کا ماننا ہے کہ پنڈلی دیکھ کر عورت کے حسن کا اندازہ لگایا جاسکتا ہے۔ مگر میں کوئی اندازہ لگانا نہیں چاہتا تھا۔ یہ میرے لیے لاحاصل تھا، میں تو اس وقت صبح کی چہل قدمی کے لیے نکلا تھا۔ اس کو دیکھ کر سوچ رہا تھا کہ وہ اتنی صبح صبح کہاں سے آئی ہے اور کہاں جا رہی ہے؟

یہی سوال دیر تک میرے ذہن میں مچلتا رہے۔

موسم سرما کی ابتداء ہو چکی تھی۔ صبح انتہائی سہانی اور خوشگوار تھی۔ صبح کی مٹھی میں تھوڑی سی گرمی تھی اور تھوڑی سی خنکی۔ موسم سرما کا ہویا گرما کا میرا یہ معمول تھا کہ میں علی الصبح گھر سے نکل جاتا۔ گھر سے کچھ دور پیدل چلتا ہوا بس اسٹاپ تک آتا اور وہاں سے بس پکڑتایا پھر کوئی آٹو رکشہ میں ٹینک بنڈتک آتا۔ وہاں ٹینک بنڈ کے لمبے لمبے ایک دو چکر لگاتا اور جب پسینہ میں بھیگ جاتا اور سورج کی تمازت میں شدت آنے لگتی تو واپس گھر کا رخ کرتا تھا۔

چناں چہ آج بھی میرے معمول میں کوئی تبدیلی نہیں آئی۔ آگے سہ راہا تھا، جہاں سے مجھ کو آٹو رکشہ لینا تھایا پھر بس اسٹاپ کی طرف جانا تھا۔ میں نے بس کو ترجیح دی بس اسٹاپ کی طرف جا رہا تھا تب میں نے دیکھا کہ اس برقعہ پوش خاتون کا رخ بھی بس اسٹاپ کی طرف تھا۔

بس آئی۔ خلاف معمول آج بس میں کافی رش تھا۔ مجبوراً مجھ کو کھڑا رہنا پڑا اور اس کو بھی کوئی سیٹ نہیں ملی تھی۔ بس میں سوار ہونے کے بعد احساس ہوا کہ اس نے کوئی تیز قسم کے سینٹ کا استعمال کیا ہے جس کی خوشبو بس میں پھیل گئی تھی۔

’’یہ بس کہاں جائے گی؟‘‘ بس کچھ دور چلی تھی کہ اتنے میں اس کی دھیمی آواز میرے کانوں سے ٹکرائی۔ وہ مجھ سے مخاطب تھی، میں نے جواب دیا’’ آپ کو کہاں جانا ہے۔ یہ بتائیے تب میں بتا سکوں گا کہ بس وہاں تک جائے گی بھی یا نہیں۔‘‘

اس نے اپنی گردن کو ایک جھٹکا دیا اور اپنا سر پھیر لیا۔ شاید میرا جواب اس کی توقع کے خلاف تھا۔ میں جہاں سے بس میں سوار ہوا تھا وہاں سے ٹینک بنڈ تک مشکل سے 12-15 منٹ کی مسافت طے کرنی پڑی تھی۔درمیان میں چار بس اسٹاپ پڑتے تھے۔

باغ عامہ، لکڑی کا پل، خیرت آباد اور سکریٹریٹ۔ اس کے بعد کا اسٹاپ ٹینک بنڈ کا تھا۔ باغ عامہ پر بس میں سوار کئی مسافر اتر گئے مجھ کو سیٹ مل گئی مگر اس کو لکڑی کے پل پر دو تین خواتین کے اترنے کے بعد سیٹ ملی۔

ادھر لکڑی کے پل پر سے جب بھی گزرا ہوں تو مجھ کو یاد آتا ہے کہ کسی زمانے میں یہاں لکڑی کا پل بنا ہوا تھا۔ اب اس کا وجود ملیا میٹ ہو چکا ہے پھر بھی اس کا نام جوں کا توں برقرار ہے۔ اس نام میں تبدیلی نہیں کی گئی۔ دوبارہ یہاں لکڑی کا پل بنانا اب محال ہے۔ آج کل ویسی لکڑی دستیاب نہیں ہے ؟ ہم نے ہرے بھرے درخت کاٹ کر اینٹ ، لوہا اور سمینٹ کے جنگل بسا دیے اس لیے اب لکڑی کا ملنا دشوار ہو گیا ہے وہ دن بھی دور نہیں جب شمشان گھاٹ میں مردوں کو جلانے کے لیے بھی لکڑی کا ملنا دشوار ہو جائے گا۔

ٹینک بنڈ کے اسٹاپ پر میں بس سے اتر گیا۔ بس سے اترتے وقت چھٹی حس کہہ رہی تھی کہ اس اسٹاپ میں اترنے والوں میں وہ بھی شامل ہے۔ لیکن میں نے پلٹ کر نہیں دیکھا اور چہل قدمی شروع کر دی۔ تیز تیز قدم اُٹھاتے ہوئے آگے بڑھتا رہا۔ اس وقت وہاں ہمیشہ کی طرح چہل قدمی کرنے والوں کی خاصی تعداد نظر آئی۔ ٹینک بنڈ در اصل ایک پل ہے جو دو شہروں کو ملاتا ہے حسین ساگر کہلاتا ہے اور ایک سر ے پر حیدرآباد ہے اور دوسری جانب سکندر آباد۔ دائیں جانب نیچے گہرائی میں حد نگاہ پانی نظر آتا ہے۔ بائیں جانب اونچے اونچے مکانات ہیں ، پارک ہے، کبھی یہاں کیوڑہ کا گھنابن ہوا کرتا تھا جس میں سانپ، منڈلایا کرتے تھے۔ اب یہاں اونچی اونچی عمارتیں بن گئی ہیں اور ان پر انسانوں کا قبضہ ہے۔

ٹینک بنڈ کا ایک لمبا چکر لگایا تو میں پسینے میں بھیگ گیا۔ سورج بھی اب افق کے کناروں سے بلند ہو چکا تھا میں سستانے کے لیے ایک بینچ پر بیٹھ گیا۔ دور تک پھیلے ہوئے ساگر کے بیچوں بیچ نصب شدہ گوتم بدھ کے مجسمے کو دیکھنے لگا جو تلگو دیشم کے بانی و سرپرست ین ٹی راماراؤ کی یادگار ہے۔ اس وقت ساگر کا پانی ساکت تھا، کوئی لہر نہیں۔ کوئی تموج نہیں۔ میں سوچنے لگا کہ یہ پانی کی کہانی بھی کتنی عجیب ہے چادر کی شکل میں دھرتی پر پھیل جاتا ہے تو دریا کہلاتا ہے۔ پہاڑوں کی بلندیوں سے اُبلتا ہے تو آبشار بن جاتا ہے۔ رکاوٹوں کی پروا کے بغیر زمین پر بہتا ہے تو ندی بن جاتا ہے۔ دھرتی کے سینے سے حد نگاہ چمٹ جاتا ہے تو سمندر بن گیا۔ شئے ایک ہے اور نام کئی روپ کئی۔ دفعتاً میں نے محسوس کیا کہ کوئی بینچ پر آ کر بیٹھ گیا ہے۔ میں نے سر پھیر کر بیٹھنے والے کی طرف دیکھا۔ وہی برقع پوش خاتون تھی۔

کئی خیال بیک وقت میرے دماغ میں اُبھر آئے۔کیا ارادةً وہ میرے بینچ پر آ بیٹھی ہے یا ایک محض اتفاق ہے؟ بنچیں اور بھی خالی پڑی تھیں پھر بھی یہیں آ کر اس کا بیٹھنا کیا معنی رکھتا تھا میں سوچتا رہا، آج کل سلامتی کہیں نہیں ہے۔ نہ اس ملک میں اور نہ اس شہر میں گھروں اور دلوں کا حال تو اللہ ہی بہتر جانتا ہے۔ مجھے تو ہر طرف خطرہ ہی خطرہ منڈلاتا نظر آتا ہے۔ موجودہ عہد غیر محفوظیت کا ہے۔

’’آپ نے بس میں پوچھا تھا کہ مجھ کو کہاں جانا ہے؟‘‘ تھوڑی دیر گزری تھی کہ وہ اچانک مجھ سے مخاطب ہوئی۔ ایک دو دفعہ سانس لی اور پھر بولی۔ ’ ’میں اس شہر میں نئی آئی ہوں۔‘‘

’’کہاں سے آئی ہیں ؟‘‘
یہ سوال بے ساختہ میری زبان پر آگیا۔لیکن فوراً احساس ہوا کہ یہ سوال مجھ کو نہیں کرنا چاہیے تھا۔ وہ ممبئی سے آئے یا دہلی سے، چنئی سے آئے یا بنگلور سے مجھ کو کیا لینا دینا؟
اس نے میرے سوال کا جواب دیا تھا لیکن میں سن نہیں سکا۔ کیوں کہ عین اسی وقت ہمارے سروں پر سے مرغابیوں کا ایک جھنڈ ٹھپر تھپراتا ہوا گزر گیا۔ میں اپنا سرا ٹھا کر خلاؤں میں محو پرواز ان پرندوں کو دیکھنے لگا۔ یہ پرندے صبح سویرے رزق کی تلاش میں نکلے ہیں اور شام کو لوٹتے ہیں۔ کوئی نہیں جانتا ان کا آشیانہ کہاں ہوتا ہے؟ ان کا آب و دانہ کہاں ہوتا ہے؟ پرندے ہوں یا انسان رزق کی تلاش میں بھٹکنا ان کا مقدر ہے۔ فرق صرف اتنا ہے کہ یہ پرندے تھوڑی سی بھی غذا مل جائے تو مطمئن ہو جاتے ہیں لیکن انسان دوسروں کے نوالے چھین کر بھی مطمئن نہیں ہوتا۔

اس نے برقعہ سے اپنے گورے گورے ہاتھ باہر نکالے۔ کندھے سے لٹکتا ہوا پرس اتارا اور پرس سے ایک چھوٹا سا کارڈ نکال کر میری طرف بڑھا دیا۔ وہ ایک وزیٹنگ کارڈ تھا جس پر کسی سافٹ ویئر کمپنی کے آفس کا پتہ اور فون نمبر درج تھا وہ وزیٹنگ کارڈ میرے ہاتھ میں دیتے ہوئے بولی۔’’در اصل مجھ کو یہاں انٹرویو کے لیے جانا ہے۔

وہی روزی کا چکر ؟ وہی آب و دانہ کی تلاش؟

میرا سافٹ ویئر سے کوئی واسطہ نہیں۔ میرا تعلق ڈیزائنگ سے ہے انٹیریئر ڈیزائنگ (Interior Designing) میں نے دو تین سافٹ ویئر کے آفسوں کی انٹیریئرڈیزائننگ کی ہے۔ جس کی وجہ سے ان لوگوں سے ملنے کا اتفاق ہوا ہے جدید ٹیکنالوجی سے تعلق رکھنے والوں کا اٹھنا بیٹھنا، رکھ رکھاؤ اور بات چیت کا انداز عام لوگوں سے مختلف محسوس ہوا ہے کافی لیے دیے رہتے ہیں وہ لوگ۔ جب اس برقع پوش خاتون میں ایسی کوئی بات نظر نہیں آئی اور پھر اتنے سویرے اس کا سڑک پر بھٹکنا میری سمجھ سے باہر تھا۔ دفتروں کی کارکردگی کے اوقات آٹھ نو بجے سے پہلے کہاں شروع ہوتے ہیں۔
’’وزیٹنگ کارڈ پر فون نمبر درج ہے۔ آپ فون کر کے پتہ معلوم کر لیں۔‘‘

میں نے جواب دیا۔ میرا روکھا سا جواب سن کر اس نے اپنا رخ میری طرف سے پھیر لیا۔ کچھ دیر بعد میں وہاں سے اٹھا۔ ایک آٹو رکشا لیا اور گھر آگیا۔ دس بجنے کے بعد آفس جا رہا تھا تب بیوی نے کہا ’’کل کسی سافٹ ویئر کمپنی کا ایک نمائندہ آپ سے ملنے آیا تھا۔ وہ لوگ اپنے آفس کا کام آپ سے کروانا چاہتے ہیں۔‘‘

’’اس نے اپنا نام ،اتہ پتہ یا فون نمبر دیا ہے؟‘‘

’’ہاں ! اس نے ایک وزیٹنگ کارڈ دیا تھا جو میں نے آپ کے ٹراک سوٹ میں رکھ دیا تھا۔‘‘

میں نے اپنے ٹراک سوٹ کے جیب تلاش کر لیے۔ وزیٹنگ کارڈ کسی جیب میں موجود نہیں تھا۔ یہ وہی ٹراک سوٹ تھا جو میں نے صبح چہل قدمی کے لیے پہنا تھا تبھی فوراً مجھ کو یاد آیا کہ بس میں ٹکٹ لینے کے لیے میں نے اپنا بٹوہ نکالا تھا اور وہیں پر کسی چیز کے گرنے کا احساس مجھ کو ہوا تھا۔ اس وقت میں نے اس طرف توجہ نہیں دی تھی۔ لیکن اب یقین ہے کہ وہ وزیٹنگ کارڈ ہی رہا ہو گا۔ اسی وزیٹنگ کارڈ کو لے کر اس برقع پوش خاتون نے مجھ تک پہنچنے کی کوشش کی تھی؟ اب سارا ماجرا دماغ میں روشن ہو گیا تو میں آپ ہی آپ مسکرا دیا۔

میری بیوی مسلسل اس وزیٹنگ کارڈ کو ادھر اُدھر تلاش کر رہی تھی۔ میں نے اس سے کہا ’’کیوں ناحق اپنا وقت برباد کر رہی ہو، صبح چہل قدمی کے وقت ممکن ہے کہ وہ وزیٹنگ کارڈ کہیں گر گیا ہو گا۔‘‘

’’آپ اس وزیٹنگ کارڈ کو کوئی اہمیت نہیں دے رہے ہیں۔‘‘ وہ قدرے غصے سے بولی‘‘ آپ کو وہاں ایک بڑا کام مل سکتا ہے۔ اس کا احساس ہے آپ کو؟‘‘

میں مسکرا کر اس کی بات کا جواب دیئے بغیر باہر نکل گیا اگر میں اس کو سارا ماجرا بتاتا تو وہ ہرگز کام کے نہ ملنے پر ملال نہیں کرتی بلکہ سجدہ شکر بجا لاتی کہ اس کا شوہر ایک بلا کے چنگل سے بچ کر نکل آیا ہے۔

٭٭٭
اپنے دائرے
مصنف: راجی سیٹھ / مترجم: چندرکانتا

چتا کی راکھ بھی ٹھنڈی ہو گئی۔ نوکروں کے دبے سہمے پاؤں میں رفتار کی جھلک لوٹنے لگی۔ گھڑیاں پھر سے وقت آنکنے لگیں۔ پورا گھر روز مرہ کے کاموں میں ایک بار پھر سے الجھ گیا۔

ماں اب فقط ایک ماضی تھیں۔ پاپا پہلے تو بے حد روئے، پھر خاموش ہو گئے اور دھیرے دھیرے غیر معمولی طورپر سنجیدہ ہوتے گئے۔

ماں کی چیزیں گھر کے ہر کونے میں بکھری پڑی تھیں .... بولتی ہوئیں ، آنکھیں کھولے۔ ماں کی ہمیشہ کے لیے بند ہو گئی آنکھوں سے چوکنی۔ راہ چلتے بار بار ذہن پر ایسے کچوکے لگاتی تھیں کہ انھیں فراموش کرنا دشوار ہو جاتا تھا۔ کچا زخم بار بار کھل جاتا تھا۔

پاپا ماں کے بارے میں کوئی بات نہیں کرتے تھے۔ نوکروں سے بھرے دو افراد کے اس گھر میں ماں کی بات نہ ہونے پر کوئی اور بات کرنے کو رہ ہی نہیں جاتا تھا۔ ماں آندھی کی طرح دل و دماغ کے سب دروازے کھول کر اندر موجود تھیں۔ پھر بھی بات چیت کا ہر سرا ان کے آس پاس بھٹک کر لوٹ جاتا تھا۔

پاپا شاید سوچتے تھے کہ وہ مجھے تکلیف وہ موضوع سے بچا رہے ہیں اور میں سوچتا تھامیں انھیں اس لیے دل پہ جو کچھ برابر وار کیے رہتا تھا وہ راہ نہیں پاتا تھا۔ ماں کا ذکر تو ٹل جاتا تھا لیکن سوچ ختم نہ ہوتی تھی۔

میں گھما پھرا کر پاپا کو اسی نکتہ پر لوٹانا چاہتا ہوں۔ کہتا ہوں ’’ پاپا، ہوسٹل جانے سے پہلے ماں کی تمام چیزیں اسٹڈی میں رکھ آؤں۔‘‘

پاپا ایک نہایت سنجیدہ ’ہوں ‘ کر کے چپ ہو جاتے ہیں یا کبھی ’’جیسا چاہوبیٹا‘‘ جیسے کھوکھلے الفاظ ان کے ہونٹوں کے درمیان بدبداتے رہتے ہیں۔
میں سوچتا ہوں پاپا کچھ گرم جوشی سے کہیں ، یہ کرنے کی ضرورت کو سمجھیں ، ساتھ بیٹھنے کی حامی بھریں تو میں ایسا کرسکوں لیکن پاپا ہیں کہ....

رنج کاایسا اظہار پاپا کی ذات سے کہیں میل نہیں کھاتا۔ وہ چیزوں اور حالات کو کچھ دوسری طرح دیکھنے کے عادی ہیں۔ دکھ کے بارے میں بھی ان کا اپنا نظریہ یہ ہے ’’نوباڈی ہیز دی پاور ٹومیک یو ان ہیپی ان لیس یویور سیلف وانٹ اٹ‘‘ ان کی ٹھوس رائے ہے۔ دکھ یا دکھ کے محسوس کرنے کی شدت کو وہ ایک غیر فطری ذہنی حالت کہتے ہیں اور اس کیفیت سے انھیں کوئی ہمدردی نہیں ہے۔

یہ سب پھر کیا ہے؟ ان کا گھنٹوں ادھر اُدھر چہل قدمی کرنا یا کرسی پر چپ چاپ پڑے رہنا۔ ڈرتے ڈرتے کمروں میں گھسنا.... بات چیت کی ضرورت محسوس نہ کرنا اور غیر فطری کہی جانے والی ذہنی حالت کو ایک چادر کی طرح اوڑھ کر دبک کر یہاں وہاں بیٹھنے رہنا۔

مجھے گھر آئے پندرہ دن ہو گئے ہیں۔ اب تو ہوسٹل لوٹ جانے کا سمے بھی آگیا ہے۔ ایک عجیب سی گھبراہٹ من کو گھیر رہی ہے۔ میں پاپا کو بار بار اکساتا ہوں کہ وہ سمے کی نوک پر اٹکیں ، میری واپسی کے لمحے کے دباؤ کو پہچان کر کچھ تو کہیں ، کچھ تو بانٹیں ، لیکن پاپا جس سمندر کے کنارے بیٹھے ہیں وہ سردی کی شدت سے جم گیا ہے، اس میں کوئی لہر نہیں اُٹھتی۔

پوری مستعدی سے پاپا میری دیکھ بھال کرنے کی کوشش کرتے ہیں۔ ایسی آمادگی جس کے پیچھے جھانکتی ہوئی محنت ان کی کوشش کو خود بہ خود بناوٹ کا جامہ پہنانے کا بھرم پیدا کرنے لگتی ہے۔
ادھر اُدھر ٹہلتے ہوئے اچانک، کچھ کھوئے سے ، بار بار وہ ایک ہی سوال دہراتے ہیں .... ’’تم نے لانڈری سے کپڑے تو منگوا لیے ہیں نا؟‘‘ ’’منگل نے تیرے ساتھ کے لیے ناشتہ بنا دیا ہے یا نہیں ؟‘‘ تیری ماں نے کوٹ سلواکر رکھا تھا، نکلوا لیا کیا؟ لیتے جاؤ، اب اپریل سے پہلے تو کیا آ پاؤ گے؟‘‘ لیکن ان کا ہر سوال آواز کی پشیمان پھسپھساہٹ بن کر رہ جاتا ہے، اصلی چنتا کا روپ نہیں لے پاتا۔

میں جانتا ہوں۔ میں پاپا کی مشکل سمجھتا ہوں۔

کل صبح جانا ہے۔ میں سوچتا ہوں یہ کام یوں ہی چھوڑ دیا جائے۔ پاپا ذہنی طور سے کچھ سنبھلیں گے تو خود ہی کر لیں گے لیکن پاپا کا سبھاؤ اور ان کی اس قسم کی اکھڑی ہوئی ذہنی حالت دیکھتے ہوئے مجھے عجیب احساس ہوتا ہے۔ ان میں وہ لچک نہیں ہے، جو ایسے کسی دباؤ کو برداشت کرسکیں۔ ان کی شخصیت یا تو ایک دم تنی رہتی ہے یا پھر بالکل شکست خوردہ۔ یہ الگ بات ہے کہ ایسا انہدام پہلی بار وجود میں آیا ہے۔

رات کا کھانا ختم ہو چکا ہے۔ سونے کے کمرے کے باہر ،دالان میں آرام کرسی پر منھ میں سگا ر دبائے پاپا چپ چاپ آ بیٹھے ہیں۔ میں بغل والے کمرے میں روشنی کر دیتا ہوں اور دانستہ کھٹ پٹ کرتا ہوں ، پہلے تو پاپا سنتے رہتے ہیں پھر،’’ کچھ چاہیے بیٹا؟‘‘ پوچھتے ہیں۔
میں موقع کھونا نہیں چاہتا۔ کہتا ہوں ’’ پاپا، ماں کا سامان اسٹڈی میں رکھ دیتا ہوں۔ کل صبح جانا ہے نا؟‘‘

ایک مسلسل خاموشی۔ میں منتظر ہوں لیکن پاپا کچھ بھی نہیں کہتے۔

میں ماں کے ڈریسنگ ٹیبل پر رکھے سامان کو کچھ زیادہ آواز سے بکسے میں ڈالتا ہوں۔

پاپا کے اٹھنے کے کوئی آثار نظر نہیں آتے۔ میں یکے بعد دیگرے چیزیں اٹھاتا ہوں اور پیک کرتا جاتا ہوں لیکن پاپا نہیں ہلتے۔

مجھے حیرت ہے کہ کیوں اس لمحے میں ماں کے بارے میں کم اور پاپا کے بارے میں زیادہ سوچ رہا ہوں ؟ جو کچھ بھی چھور ہا ہوں ، کیوں اسے محسوس نہیں کر پا رہا ہوں۔ کیوں وہ سب کچھ مجھ پر زیادہ دباؤ ڈال رہا ہے جو نیم باز آنکھوں کے پیچھے چوکنے درد کی طرح سگارکی راہ سلگ رہا ہے؟ میں چاہنے پر بھی دروازے کے باہر بیٹھے پاپا کی موجودگی کے احساس کی جکڑ سے آزاد نہیں ہو پاتا، شاید اسی لیے میں ماں کا سب سامان غیر جذباتی انداز سے سمیٹ رہا ہوں۔

لگ بھگ سب کچھ سمٹ چکا ہے۔ ماں کے پلنگ کا گدا جوں ہی لپیٹنے کو ہوتا ہوں (ماں جب سے مری ہیں ، پاپا ڈرائنگ روم کے دیوان پر سوتے ہیں ) کہ پلنگ پر نہایت پتلی سی ایک بکلیٹ دکھائی دیتی ہے۔ اٹھا کر دیکھتا ہوں۔ وہ کسی بڑی ڈائری کا جزو، ننھی سی ٹیلی فون ڈائری ہے جو سال پورا ہونے پر پھینک دی گئی تھی۔ پڑھنے کی شروعات کیے بغیر میں اس کے اوراق پلٹتا ہوں۔ کچھ پرانے ٹیلی فون نمبر جب پاپا ناگپور میں تھے تب کے چھٹ پٹ لکھے ہیں اور باقی ماں کے ہاتھ کے لکھے چند اوراق ہیں۔
ہاتھ میں تھامے میں سوچنے لگتا ہوں کہ اسے پڑھنے کا مجھے کوئی حق نہیں۔ اس پر محض پاپا کا حق ہے۔ پڑھتے وقت کسی عزیز، غیر عزیز، نہایت عزیز، پوشیدہ، نہایت ذاتی تمہید کے علم کے امکان سے کچھ پشیمان سا بھی ہوتا ہوں ....

اس خیال سے ڈائری ایک جانب رکھ دیتا ہوں۔ گدا اٹھاتا ہوں ، پلنگ سرکاتا ہوں ، چادریں سمیٹتا ہوں ، لیکن میری توجہ کی یکسوئی گویا بکھرگئی ہے۔ ایک جنگ اندر چھڑ گئی ہے۔دھیان بار بار وہیں لوٹتا ہے۔

ڈائری پرپاپا کے مکمل حق کا یقین ہوتے ہوئے بھی ماں کو اپنے ذریعے سے جان پانے کا لالچ چھوڑ نہیں پاتا۔ میں سوچنا چاہتا ہوں کہ ماں فقط پاپا ہی کی تھیں ، ان کی ہر شے پر پاپا کا ہی حق ہوتا۔ لیکن اس خیال کو ذہنی طور پر قبول نہیں کرپاتا۔ مجھے ہمیشہ یہ محسوس ہوتا تھا، ماں میں ایسا بہت کچھ تھا جو کسی کا بھی نہیں تھا۔ محبت سے بھیگے ہوئے لمحات میں بھی وہ ہمیشہ دور کی چیز لگا کرتی تھیں۔
چار سال پہلے انجینئرنگ میں اڈمیشن مل جانے کی خبر جب آئی تھی وہ یکایک رو دی تھیں۔ ان کا یوں بے قابو ہو کر رونے لگنا اس دن کے علاوہ کبھی نہیں دیکھا تھا میں نے۔ اس سے پہلے کہ میں رشتے کے قدرتی رد عمل کی پروانہ نہ کرتے ہوئے من میں اچانک امنڈ آئی جذباتیت میں بھیگ کر انھیں ڈھارس بندھاؤں ، انھوں نے اپنے آپ کو کمرے میں بند کر لیا تھا۔ جب وہ باہر نکلیں تو ایک دم متوازن اور شنانت تھیں۔ ایک ایسی دوری قائم کر چکی تھیں جسے پار کرنے کی قوت کسی میں نہیں ہوتی۔

میرے جانے کے دن پاپا تو کچھ اکھڑے اکھڑے لگتے تھے لیکن وہ بالکل سنبھلی ہوئی تھیں۔ ان کی اس وقت کی کیفیت دیکھ کر میں ان کے اس دن کے رونے کے کارن کو سمجھ نہ پایا تھا۔ بلکہ اس دن کے بعد تو مجھے لگتا رہا تھا کہ وہ میری روانگی کے روز خوب روئیں گی۔ در اصل من ہی من اس پل کا سامنا کرنے سے میں ڈر بھی رہا تھا، لیکن اسٹیشن پر رخصتی کے وقت ان کی آنکھیں بس بھر آئی تھیں۔ جب میں ان کے پاؤں چھونے کو بڑھتا تو میرے دونوں کندھے پکڑ کر محض اتنا بولیں ....’’ بی، واٹ یو وانٹ ٹو بی۔‘‘

اس دعاء میں تناؤ سے مکت ہو چکے اسپرنگ کے تار کی مانند جھنجھناتا ہوا درد دیر تک میرے ہم راہ رہا تھا۔ماں نے وہ ان کہا، ان جانا، کیا تھا، میں کبھی نہیں جان پایا۔ لیکن جاننا ضرور چاہتا ہوں۔ اس لیے وہ ڈائری جیب میں کھسکا لیتا ہوں۔کہیں چبھتا تو ہے کہ پاپا کا مجرم ہوں لیکن اس وقت اپنے جذبہ تجسس ہی کو اہم قرار دیتا ہوں۔ایسی بے تعلق کیفیت میں پاپا سے کسی اعتراض کی کوئی گنجائش بھی نہیں ہے۔ یہ خیال مجھے اور بھی اطمینان دیتا ہے۔

میرے پاؤں میں اچانک پھرتی آ گئی ہے۔ ماں کا بچا کھچا سامان میں اور بھی بے واسطہ ہو کر رکھ رہا ہوں۔ میرا جوش و خروش، انھیں اوراق میں کہیں لپٹا پڑا ہے۔

میں داخلی دروازے کی چٹختی کھول کر ہی اپنے کمرے میں آنے کی کوشش کرتا ہوں۔ دالان سے ہو کر جانے کی بات نہیں سوچ پاتا، شاید پاپا....

کمرے میں آ کر ڈائری الٹ پلٹ کر دیکھتا ہوں۔ اپنی خواہش سے لکھے ہوئے جذبات کی دستاویز نہیں لگتی وہ ڈائری، کیوں کہ کچھ ہی اوراق چھٹ پٹ طریقے سے لکھے گئے ہیں .... ہاتھ میں آتے آتے کچھ چھٹک جانے اور ٹھگے جانے کی ندامت مجھے گھیر لیتی ہے۔ میں بلاوجہ اداس ہونے لگتا ہوں۔
ماں کبھی بھی کھل کر سامنے نہیں آئیں۔ اپنے ساتھ ہونے والے لمحات میں بھی....؟

ابتدائی کچھ اوراق بالکل خالی ہیں۔ آگے چل کر ایک صفحے پر صرف تاریخ درج ہے۔ 14-1-71 اور اسے ایک دائرے میں مقید کر دیا ہے۔ اس سے اگلے صفحے پر عین بیچ میں محض ایک ہی لفظ ہے.... آج

اس سے اگلے صفحے پر بھی صرف ایک ہی لفظ .... کل

تیسرے پر .... آج اور کل اور ان کے درمیان ایک بڑا سا سوالیہ نشان۔

پورے صفحے پر صرف ایک ایک لفظ لکھ کر ماں نے گویا ’’آج‘‘ اور ’’کل‘‘ کے ہر لمحے کو زندگی کے ایک کورے کاغذ پر جما دیا ہے۔ سنگ میل کی طرح۔ میں لفظ کی قوت کے بارے میں سوچتا رہ جاتا ہوں۔

11جنوری : دھن دولت کا خاصا سکھ نہیں ہے، دھن کی کمی سکھ کی کمی نہیں۔ کامل زندگی ہی سکھ ہے۔ اس کی اپنی تفسیر ہے۔

3جنوری : کسی کو پانا اس کی داخلی اصلیت کو پانا ہے، اس کے تن بدن کو پانا نہیں۔ ہڑپ لینے سے کوئی چیز ہماری نہیں ہو جاتی۔ پانا کسی بشر یا شے کا حصہ بننا ہے۔

10مارچ : ان خوابوں کو بار بار یاد کرنے سے فائدہ ، جنھیں نہ کبھی کھلنا ہے، نہ کھلنا ہے، نہ کسی گم راہی میں جاگنا ہے۔ نہ بے سدھ سونا ہے....

17مئی : آندھی، طوفان، باڑ ، بارش کے تھم جانے کے بعد کنارے لازمی دکھائی دیں گے ،یہ کہنا ایک اعتقاد کا سوال ہے، ایک ایسی غیر مرئی امید کا جسے چھوڑ کر کسی کا بھی زندہ رہنا مشکل ہے۔ لیکن اس ذہنی موت کا کیا نام ہے جو کنارے پہ منتظر کھڑے کھڑے ہو جاتی ہے۔ کیا ڈوبنا ہی فقط حادثہ ہے؟

4جون : نہیں ، نہیں ، حق کا استعمال جواب نہیں ہے کسی بات کا، پیار بھرا لاڈ دلار ہوسکتا ہے حکومت صرف حق کا ہونا جانتی ہے، پانا نہیں جانتی۔
7جون : یہ جسم اور جسم کے تمام دکھ درد تمھارے لیے محض ’’میڈیکل‘‘ اور ’’کلینیکل‘‘ سوالات ہیں۔ لیکن میرے لیے؟
میرے لیے بیتتے جانا ہے۔ پل پل گرہ لگنا۔ اپنے مرنے کو تل تل جینا۔

اب تو تکلیف بھی تکلیف دہ نہیں لگتی۔ چاہوں تو ان فیصلوں کے خلاف لڑسکتی ہوں ، لیکن اس سلسلے کو بنائے رکھنے کا کوئی جوش نہیں ، کوئی چاہ نہیں ....

یاد آتا ہے ماں کا آپریشن کے لیے مشکل سے رضا مند ہونا۔ ڈاکٹر کہتا تھا، اس آپریشن کے لیے سپائینل اینستھیسیا کافی ہے۔ لیکن ماں کی ایک ہی ضد کہ وہ پوری بے ہوشی چاہتی ہیں۔ موت کی سی سرد اور بے درد۔ پاپا بار بار طیش میں آتے تھے لیکن ماں اٹل تھیں۔ کہتی تھیں ، اس شرط کے بغیر ہسپتال نہ جائیں گی۔ پاپا ڈاکٹر سے جنرل اینستھسیا کی تاثیر کے بارے میں سمجھتے رہے تھے لیکن ڈاکٹر نے ماں کی ذہنی حالت کے مد نظر، آپریشن، جنرل اینستھیسیا میں ہی کیا۔ آپریشن کے بعد خون کی ضرورت پڑی تھی، نانی، نانا، گوتم انکل، میں کیشو ماما۔ کسی کا خون میچ نہیں ہوسکا۔ صرف پاپا کا خون ہی میچنگ نکلا۔ پاپا  اکثر اس بات کو احسان جتانے کے احساس کے بنا کہتے تھے کہ آخر میں کام آیا۔ ماں کبھی کوئی جواب نہیں دیتی تھیں۔
5جنوری 1972: یہ قلم تمھارے خلاف اٹھے میں نے ایسا کبھی نہیں چاہا تھا۔ لیکن غصے، رنجش اور مخالفت کی ایک آندھی میرے دل میں ہر گھڑی منڈلاتی ہے۔ تمھارے طنز، ظلم اور شک اور شک و شبہ کے خلاف۔اسے پار کیے بغیر مطمئن نہیں ہوا جاسکتا۔ اس سے مکتی پائے بغیر سندر نہیں کہا جاسکتا، کوئی شروعات نہیں کی جاسکتی۔ ایک انجام کو ایک سرے سے دوسرے سرے تک کھینچا جاسکتا ہے بس۔

26جنوری 1972: ایک کٹہرے میں کھڑا کر دیا جانا ناقابل برداشت ہوتا ہے اور اپنی صفائی پیش کرنا اس سے زیادہ نفرت انگیز۔ گوتم تمھارے لیے ایک بشر ہوسکتا ہے۔ ایک تیسرا بشر، لیکن میرے لیے وہ ایک ایکسٹینشن ہے۔ پھیلاؤ میری شخصیت کا۔ میری ذات کو پہچان کر خود بہ خود ان جانے طور سے وہ مجھ تک پہنچ جاتا ہے۔

جسم نہیں دیا ہے اسے یہ محض تمھارے اطمینان کے لیے کہتی ہوں۔ دے سکتی تو شاید کامل اور ثابت ہونے کا احساس لیے جی سکتی۔ اس ادھورے جینے سے مکتی ملتی۔

میں نے تم سے کہا تھا، مجھے پورا پاؤ یا پورا چھوڑ دو۔ مکمل حق دو یا مکمل مکتی، لیکن تم نے رشتے کو ایک معاشرتی سمجھوتے کی طرح جیتے رہنے کی لاچار چائس دی ہے۔ پورا مرنا بھی نہیں ، پورا جینا بھی نہیں ....

اپنی قوت کو پہچانتی عورت زیادہ دلکش نہیں لگتی شاید....

8اپریل: سڑا گلا عضو بن کر جینا نہیں چاہتی، بدبو سے نفرت ہے مجھے۔ تندرست مکتی یا حق۔ دوسروں کی شرطوں پر ہی جینا ہوتو مرنے کی اپنی شرطیں کیا بری ہیں ؟
11مئی: احساسات دھیرے دھیرے پژمردہ ہوتے جا رہے ہیں۔ اچھا ہے جینے کا ڈھنگ آگیا ہے۔ جہاں احساس ہے وہاں درد ہے، جہاں احساس ہی نہیں وہاں درد بھی نہیں 
درد کو قبول کرنے کی کوئی صورت، جو رنجیدہ خطرہ نہ ہو، ہے کیا؟
یکم جولائی: جسم نڈھال ہو تو من پتے کی طرح کانپتا ہے۔ دھرتی پر پڑی پن کو جیسے مقناطیس کا ٹکڑا یکایک اٹھا لے، ایسا ہی لگتا ہے یہ جیون کا سلسلہ چاہے ان چاہے کسی انجان گھڑی اٹھا لیا جائے گا یہ وجود۔ وہ لمحہ ہمارا چنا ہوا نہیں ہو گا۔ اس گھڑی پر ہمارا کوئی اختیار نہ ہو گا۔

پھر ہر آنے والے پل پر ہماری نظر کیوں ہے؟ کس لیے ہے؟

ہمارا انجام معین ہے، پھر بھی ہم کیوں نفرت کرتے ہیں ، کس لیے پیار کرتے ہیں ؟ یہیں چھوٹ جانے والے خلوص کا بوجھ کیوں جیون بھر ڈھوتے ہیں ؟
3جولائی : کتنی محبت اس محبت سے عاری کیفیت میں ہے جو ننھی ننھی امیدوں اور توقعات کو روز روز کے جینے مرنے سے مکتی دلا دیتی ہے۔ ایک ہی بار میں شمشان کا ساسناٹامن کے دوار باندھ جاتی ہے۔

17اگست : بہت بہت کچھ کہنا چاہتی ہوں پر کوئی عکس نہیں اُبھرتا۔ جینے کا درد، اظہار نہ کر پانے کے درد سے کہیں بڑا لگتا ہے .... اسی لیے لکھنا بے معنی لگتا ہے.... ایک کھوکھلا شعور۔

4ستمبر : زندگی مکان کے اندر گھر ے ہوئے روز مرہ کے سلسلے کو جینے کا نام ہی تو نہیں ہے، وہ سب بھی تو ہے جو ہمارے احساس، دھڑکنوں ، احساسات اور خیالات سے بنا ہے۔

17ستمبر : ایک گہرا خلا، مسلسل سناٹا اور کبھی نہ ختم ہونے والا اکیلا پن۔ نہ جانے یہ اندھیرا کہاں لے جائے گا۔ گیلے ایندھن سا اندر کچھ جلتا ہے۔ دھواں ہی دھواں دیتا ہے، نہ روشنی نہ حدت۔

3اکتوبر : اظہار کے پاؤں میں بندھی ہوئی زنجیروں کا بوجھ اور واویلا دونوں میرے کانوں تک پہنچتے ہیں اور اپنے آپ پرترس آتا ہے۔ اب کسی بات کا جواب نہیں بن پڑتا۔
6نومبر : کیا کیا کچھ ہے جو اندر ہی رہ جائے گا۔ چتا کی راکھ کے ساتھ بھسم ہو جائے گا۔ لپٹوں کے سینے میں دہکتے طوفان کون دیکھ پائےگا۔ ایک لپٹ میں سب کچھ جل جاتا ہے۔ راکھ ہواؤں میں مل جاتی ہے کیوں کہ راکھ بیج نہیں ہے.... بیج نہیں ہے تو پھل نہیں ، پھول نہیں ، خوش بو نہیں .... خوش بو کے سوا اور بھی کچھ دائمی ہے کیا؟
25دسمبر : کیا صرف وقت ہی گزر رہا ہے؟ ایک پوری عمر گزر رہی ہے۔ ساتھ ہی ڈھیر سی خواہشات اور خواب.... وقت کے بیتنے کا احساس اپنے بیتنے کے احساس کے ساتھ کتنا جڑا ہوا ہے۔

کالی پرچھائیوں کی بے تحاشا بھیڑ میں الجھ گیا ہوں .... بے حد تھک گیا ہوں .... یہ بھی ماں تھیں کیا؟.... ایک شانت سی دکھائی دینے والی سطح کے نیچے اتنی بڑی ہل چل کو سمیٹے، میں تو بس اسی ماں کو جانتا رہا ہوں ، جس کا شفیق ہاتھ ہوسٹل جاتے سمے بہت دھیرے سے میرے سر پر پھسلتا تھا اور آنکھ کی پتلی کسی گہرے تالاب میں چپ چاپ ڈوب جاتی تھی....

ماں کبھی بہت خوش نہیں نظر آتی تھیں اور نہ ہی کبھی آنند سے بھرپور۔ لیکن ہم سب اسے ان کے مزاج کی ایک کیفیت ہی سمجھتے تھے۔

کیشو ماما کبھی آتے تھے تو کلینڈر وں پر پچھلے مہینے کے نہ پھاڑے جانے والے اوراق کو دیکھ کر کہتے تھے۔ ’’ارے مانی‘‘ تیرے گھر میں کیا وقت ہمیشہ ٹھہرا رہتا ہے؟ کیا بات ہے، کچھ پڑھتی لکھتی نہیں ، کتنی کویتائیں لکھ ڈالیں ؟ ماں ایسے میں جھٹ سبزی کا ڈونگہ ہاتھ میں لے کر ماما کو پروستی ہوئی بات ٹال جاتیں اس کا جواب پاپا دیتے تھے.... ’’شی ہیز ٹریمنڈس پاورٹو کیپ ہر سیلف ان ہیپی۔‘‘

اس گھڑی ماں کا پانی کا گھونٹ غٹ سے پی کر اُٹھ جانا کیوں من میں کوئی سوال پیدا نہیں کرتا تھا؟

کیوں ہم سب ایک بجھی ہوئی، یاس کے ساگر میں ڈوبی، اداس ماں کو دیکھنے کے عادی ہو گئے تھے؟ کیوں کوئی سوال نہیں کرتے تھے؟ کیوں موت کے سرد ہاتھ سے ماں کو بچانے کی کوشش کرتے تھے؟

کیوں ہم سب ماں سے سب کچھ طلب کرتے تھے اور بدلے میں کچھ بھی دینے کا دلا سا نہیں دیتے تھے؟

موت کے ہاتھ بہت لمبے ہیں .... وہاں تک کوئی نہیں پہنچ سکتا.... بچی ہوئی راکھ سے کچھ نہیں ہوسکتا.... راکھ بیج نہیں ہے.... بیج نہیں تو پھل نہیں ، پھول نہیں ، خوشبو نہیں !

ایک گہرا تاسف من میں اُبھرنے لگا ہے۔ محرومیت کی لہر بجلی کے ادھڑے ننگے تاروں کی طرح پورے قلب کو چھونے لگی ہے.... سب کچھ اندر رہ جائے گا، چتا کی لپٹوں کے ساتھ بھسم ہو جائے گا، یہ فقرے بار بار میرے دل پر وار کرتے ہیں۔
اپنے کو سچ مچ مکمل طور سے ہی ساتھ لے گئی ہے ماں ، کتنا کم چھوڑ گئی ہے اپنے کو ہمارے ساتھ۔ ہمارے اور ان کے درمیان کیا ہمیشہ سے محض ایک خلا ہی تھا اور اس خلا کا ہمیں علم تک نہ تھا۔

ماں کے اچانک مرنے کے پیچھے آخر کیا تھا؟ کیا محض آپریشن؟ ایک آپریشن کے بعد دوسرا آپریشن اور دوسرے سے تیسرے کے امکان کے دوران اچانک ان کا اُٹھ جانا.... مقناطیس سے پن کی طرح اٹھا لیا جانا، کیا ماں کی جینے کی خواہش اتنی کم زور ہو گئی تھی.... یا پھر اتنے پرائے جگت کا وہ سامنا کرنا نہیں چاہتی تھیں ؟
اور پاپا؟.... پاپا تب سے اب تک کیا سوچ رہے ہیں ....؟یکایک چپ کیسے ہو گئے ہیں ؟.... وہ تو ہمیشہ اکیلے جدوجہد کرنے کے قائل رہے ہیں ؟ مردانگی، طبقات اور حکومت کو ہی زندگی کا دوسرا نام مانتے ہیں اور زندگی کا سب سے بڑا حاصل ’’سک سیس فل‘‘ ہونا، سب ریسوریز آف لائف ، کو اپنی جانب موڑ سکنے کا حوصلہ رکھنا۔ زندگی کی تگ و دو میں کبھی ایسی بھی ضرورت ہوتی ہے، جب دوسرے کا سہارا لازم ہو جاتا ہے ایسا وہ کبھی نہیں مانتے رہے لیکن اب؟

ماں کو ستار بجانے، لکھنے پڑھنے اور پھولوں سے بے حد لگاؤ تھا۔ پاپا ان سب باتوں کو ’’شیر سینٹی مینٹیلیٹی‘‘ کہتے تھے۔ ٹرانسفر کے وقت ماں کی کتابوں کو دیکھ کر ہر ’’گیٹ رڈ آف دس ان نیسیسری لوڈ‘‘ ہی کہا کرتے تھے۔ ماں کے دل پہ خواہ کچھ بھی گزرے۔ پھول سجانے کی خوش اسلوبی اور ستار بجانے کے شوق کو تو پایا کسی حد تک برداشت بھی کر لیتے تھے، باقی سب کو میچورٹی تک آنے سے پہلے کا اُبال سمجھتے تھے۔

زندگی کو اپنے حساب اور اپنی پسند سے ترتیب دیا ہے پاپا نے اور اپنے ساتھ چلنے والوں کو اسی سانچے میں ڈھلنے پہ رضا مند کیا ہے۔

اس دوڑ میں پہل کرنے والے پاپا اب اچانک ساکت کیوں ہو گئے ہیں ؟ کس سوچ میں ڈوب گئے ہیں ؟ کیا کھٹک رہا ہے انھیں ؟.... دوسروں کے کندھوں کی بیساکھی پہ یقین نہ رکھنے والے پاپا شاید یہ نہ سوچ پاتے ہوں کہ اس سہارے کو نہ پانے کے درد میں بھی کوئی مرسکتا ہے.... ختم ہوسکتا ہے، ماں کا ایکسٹینشن ....پورا مرنا.... پورا جینا.... کیا کبھی پاپا کی سمجھ میں آیا ہو گا.... ویئر اگنو رینس از بلس؟

ایک غیر مہذب اندرونی برہمی سے سب کچھ توڑ پھوڑ ڈالنے کو جی چاہتا ہے۔ دالان میں لگے بلب کو پاس رکھے پتھر سے چکنا چور کر دینے کو جی چاہتا ہے اور پاپا کو دالان کے ٹھنڈے سرد اندھیرے میں اکیلا چھوڑ دینے کو جی چاہتا ہے۔ سلگتے سگار کے سے درد کے ساتھ.... ایک دم اکیلے.... ماں کی موت سے پھیلی، بے مہر دہشت کے بیچ پوری طرح زخمی اور زندہ!

باہر آ کر دیکھتا ہوں ، پاپا اونگھ رہے ہیں ، سردی بڑھ گئی ہے اور دالان کی روشنی پھیکی پڑ گئی ہے۔

میں تھوڑی دیر کھڑا پاپا کو دیکھتا ہوں .... جھنجھوڑ کر پوچھنا چاہتا ہوں۔ ’’اب آپ کو کون ناخوش کر رہا ہے‘‘ ان لیس یویورسیلف وانٹ اٹ۔ طاقت اور حقوق کی عظیم الشان قوت کو ہاتھ میں تھامے آپ کے توازن کو کون بگاڑ رہا ہے؟

لیکن دیکھتا ہوں سگار تو بجھ چکا ہے اور پاپا کا ہاتھ آرام کرسی پر ویسا ٹھہرا ہوا ہے۔ سو جانے سے ایک جانب جھکا ہوا منھ بہت زیادہ جھرایا ہوا لگ رہا ہے۔ روتے روتے تھک کر سوگئے بچے کی طرح۔ پاپا اس وقت بہت بے بس اور مجبور سے لگ رہے تھے۔ اپنے حکمرانہ رویے کے فخر کے لبادے سے مکمل طور سے آزاد۔

میں تھوڑی دیر کھڑا انھیں دیکھتا رہتا ہوں۔ آنکھ ہٹانے کی خواہش نہیں ہوتی۔ جگانے کی نہیں ، سامنا کرنے کی بھی نہیں۔ میں دھیرے سے سگار ان کے ہاتھ سے لیتا ہوں اور اندر سے ایک دوشالہ لا کر ان کے پیروں پر ڈالنے لگتا ہوں کہ وہ ہڑ بڑا کر جاگ اُٹھتے ہیں اور نیند میں آنکھیں ملتے ہوئے پوچھتے ہیں ، تیری ماں سوگئی کیا؟
’’ہاں ! سوگئی ہیں .... سوگئی ہیں پاپا!‘‘ کچی نیند میں ان کے ساتھ ہوئے کسی میٹھے کو مل بھرم کی ہتیا کر دینے کی خواہش نہیں ہوتی، پر اپنے من کی آندھی....؟

اس پاپا کو ماں جانتی تھیں کیا؟
ماں کو پتا تھا کیا کہ اس کچھوے کی سی کھال والے انسان کو توڑ پانا کتنا آسان ہے.... کتنا آسان ہے چھیل پانا.... کھول پانا۔ دیوار کی ذرا ٹیک ہٹاکر، دیوار کی سی بے جان اینٹ میں تبدیل کر پانا۔

زندگی کے انصاف سے اتنی جلدی وشواس کیوں اٹھا لیا ماں .... کیوں اٹھا لیا؟
کیا تم انتظار کرسکتی تھیں ماں ؟ کڈیو ناٹ ویٹ؟ کڈ یو ناٹ؟
٭٭٭٭
بے دین
میجر احمد آزاد

مسجد کے وسیع صحن میں قدم رکھتے ہی اس نے اپنے سر پر ٹوپی ڈال لی اور پینٹ کے نچلے حصے کو ٹخنے کے اوپر تک سمیٹ لیا ہے۔ یہ اس کا معمول تھا۔ اس نے ابھی مسجد کے اور پیچھے مصلیٰ پر قدم رکھا ہی تھا کہ مؤذن نے وضوخانہ کے پاس سے آواز دی۔ وہ واپس مڑا اور صحن کے ایک کنارے کھڑے مؤذن کے پاس پہنچا۔ پھر موذن نے جو کچھ کہا اسے اس کا وہم و گمان تک نہ تھا۔ لمحہ بھر کے لیے وہ کچھ بول بھی نہیں پایا۔ جیسے اس کی آواز گلے میں اٹک گئی ہو۔ جب مؤذن نے دوبارہ اپنا حکم سنایا تو وہ احتجاج پر اتر آیا۔

’’میں مسلمان ہوں اور مسجد میں نماز پڑھنے سے روکنے والے آپ کون ہوتے ہیں ‘‘
’’تم سے کوئی بحث نہیں ، بس ہماری مسجد سے باہر جاؤ۔ تم ہم میں سے نہیں ہو۔‘‘

’’....مسجد کوئی آپ کی جاگیر نہیں اللہ کا گھر ہے۔ یہاں کا دروازہ خاص و عام سبھی مسلمانوں کے لیے کھلا ہوا ہوتا ہے۔ آپ کی ذہنیت میری سمجھ سے باہر ہے۔‘‘

مؤذن کے سپاٹ اور تحکمانہ رویے پر اس کو غصہ آنے لگا۔ اس نے خود پر قابو پاتے ہوئے آس پاس تماشائی بن رہے نمازیوں کو پر امید نگاہوں سے دیکھا مگرکسی نے مداخلت نہیں کی۔ البتہ ایک دو حضرات مسکراتے بھی رہے۔ موذن کے سلوک اور گفتگو سے وہ پریشان ہو اٹھا۔ اسے لگا کسی پر شکوہ عمارت میں بنا اجازت داخل ہو گیا ہے اوراس جرم کے پاداش میں یہاں پالتو مسٹنڈے اسے ذلیل کر کے باہر نکالنے پر آمادہ ہیں۔ اس محلے میں ابھی وہ نیا نیا تھا اس لیے شناسائی کم لوگوں سے تھی۔ لیکن نماز کا وہ پابند تھا اور محلے کی یہ مسجد اس کے ڈیرے سے قریب تر تھی۔ اس نے موذن کے چہرے پر غرور اور ہونٹوں پر طنزیہ مسکراہٹ دیکھی تو خود کو بے بس اور شرمسار محسوس کرنے لگا۔ پرنم آنکھوں سے مسجد کی میناروں کو دیکھا اور اس کے قدم خود بخود باہر کی جانب اُٹھ گئے۔ اس نے ٹوپی سرسے اتار کر پینٹ کی جیب میں رکھ لی۔ اس نے مسجد کے دروازے کو غور سے دیکھا۔ وہاں کوئی اعلان یا مسجد کے مالک کے بارے میں کچھ لکھا نہیں تھا۔ البتہ مسجد میں داخل ہونے کی دعا سے اوپر کچھ ہند سے درج تھے۔ مسجد کے سامنے مانگنے والے ایک طرف اور دوسری جانب بیمار عورتیں ، بچے نمازیوں سے دم کرانے کے لیے جمع تھے۔ ان لوگوں سے نگاہیں چراتا ہوا سڑک پر آگیا۔ اس کا چہرہ سرخ ہو رہا تھا اور ذہن میں خیالات کا طوفان برپا تھا۔ بار بار موذن کا جملہ ہتھوڑا بن کر چوٹ کر جاتا اور وہ اندر سے بلبلا کر رہ جاتا۔ وہ اپنے ذہن سے اس جملے کو جھٹک دینا چاہتا تھا مگر وہ جملہ پوری توانائی کے ساتھ اس کے اندر ہلچل مچا جاتا۔

’’تم بے دین ہو، ہماری مسجد میں مت آیا کرو تم ہم میں سے نہیں ہو۔‘‘

کئی دنوں تک یہ جملہ اس کے حواس پر چھایا رہا اور وہ مضطرب و پریشان۔ اپنی مذہبی شناخت کے باوجود مسجدمیں ہوئی بے عزتی اس کی نگاہوں سے ہٹنے کا نام نہیں لیتی۔ سروس کمیشن کی تیاری کے لیے وہ اس شہر میں نیا نیا آیا تھا۔ نماز کی پابندی اس کی عادت تھی لیکن اس واقعہ نے ذہن پر ایسا اثر کیا کہ اس نے مسجد نہیں جانے کا فیصلہ کر لیا۔ یہ فیصلہ اس کے لیے آسان نہیں تھا مگر سکون ملا تھا اسے۔ دوست احباب نے پابند نوجوان کو کچھ دنوں تک بے رغبت پایا توچہ می گوئیاں شروع ہوئیں۔ دوستوں کے پوچھنے پر اس نے پراسرار خاموشی اختیار کر لی۔ ہم مذہب دوستوں نے اس کو ٹوکا۔ فرائض واجبات کی اہمیت کا احساس دلایا، چند ایک نے نئی مسجد کا راستہ بھی بتایا مگر اس کا دل اس جانب راغب نہ ہوا۔ وہ اب تک خانوں میں تقسیم مساجد اور اس پر قابض لوگوں کو جان چکا تھا۔ بہت زیادہ سوال ہونے پر اس نے یہ کہہ کر حیران کر دیا کہ :

’’مجھ کو بے دین سمجھو بس۔‘‘

جلد ہی اس کو ہاسٹل میں جگہ مل گئی۔ جہاں اس کا روم پارٹنر ایان میگ ہوا۔ وہ خود بھی گورا چٹا جوان تھا لیکن ایان میگ کا سرخی مائل چہرہ، نیلی آنکھیں اور بھورے بال وہ پہلی دفعہ ایک ٹک دیکھتا رہ گیا۔ ہاسٹل انچارج نے ایان میگ سے تعارف کراتے ہوئے کہا :

یہ ہیں مسٹر نسیم احمد، ون آف دی موسٹ ٹیلنٹڈ اسٹوڈینٹ آف دس کوچنگ۔‘‘

ایان میگ نے مسکراتے ہوئے ہیلو کہا اور گرم جوشی سے ہاتھ ملایا۔ رفتہ رفتہ دونوں دوست سے ہو گئے۔ سنڈے کو چرچ جانا ایان میگ کا معمول تھا۔ وہ جب بھی چرچ جاتا نسیم سے ساتھ چلنے کی درخواست کرتا۔ مگر وہ کوئی نہ کوئی بہانہ لگا کر اسے ٹال جاتا۔ ایک دفعہ انکار کرنے کے بعد ایان میگ نے اسے چھیڑا۔’’نسیم تم کو چرچ جانے کے لیے یوں ہی کہتا ہوں یار وہاں جاکر تم کچھ تھوڑے عیسائی ہو جاؤ گے۔ تم تو موسکو (مسجد) بھی نہیں جاتے یہاں تک کہ فرائڈے (جمعہ) کو بھی تمھارے دوسرے ساتھی تو جاتے ہیں تم نہیں جاتے۔‘‘

یہاں بھی اس نے خاموشی اختیا ر کر لی ، البتہ ایک اتوار کو وہ ایان کے ساتھ چرچ گیا۔ ایان میگ اس کو گھومنے کے لیے کہہ کر پرے میں شامل ہو گیا۔ نسیم یوں ہی بلا مطلب گھومتا رہا۔ بڑی صفائی ، ہر جگہ چکا چک، کوئی تنکا کہیں بکھرا نظر نہیں آیا۔ ہر کوئی یا تو پرے میں تھا یا سکون سے خاموش بیٹھا ہوا۔ وہ گھومتا ہوا چرچ کے عقب میں نکل آیا۔ پارک میں مزدور لگے تھے۔ ہری ہری گھاس کو خوبصورتی سے تراشا جا رہا تھا۔ کیاریوں کی مٹی کو برابر کیا جا رہا تھا۔ ایک مزدور گھاس پر چائے کی چسکی لے رہا تھا، نسیم اس مزدور کے پاس پہنچ گیا اور وقت گزاری کے لیے گفتگو کرنے لگا۔ اس نے مزدور سے پوچھا:

’’تم کبھی چرچ کے اندر گئے ہو بھائی۔‘‘

’’ہاں کئی بار گیا ہوں۔‘‘ وہ مسکرایا پھر نسیم کی آنکھوں میں جھانکتا ہوا بولا۔

’’آپ شاید اس لیے پوچھ رہے ہو کہ میں ہندو ہوں تو بھلا چرچ کیسے جاسکتا ہوں۔ تو بھائی یہاں سب کچھ نہیں دیکھا جاتا۔ ہم کو ہندو جاننے کے بعد بھی کوئی منع نہیں کرتا۔ بھائی ہمیں تو سورن (اونچی ذات والے) لوگ مندر میں گھسنے تک نہیں دیتے۔ مگر انھوں نے تو کبھی منع نہیں کیا۔ لیکن آپ یہ سب کیوں پوچھ رہے ہو بھائی۔ تم بھی ہماری طرح ہریجن ہو کیا۔‘‘

اب نسیم کے مسکرانے کی باری تھی۔ اس نے تقریباً ہنستے ہوئے جواب دیا۔

’’بھائی میں تو مسلمان ہوں ، مگر تمھاری طرح ہوں۔‘‘ اتنا کہتے ہوئے وہ آگے بڑھ گیا۔ ہال سے باہر آ کر ایان اس کا انتظار کر رہا تھا۔ اب نسیم خوش نظر آ رہا تھا اور اس کے چہرے پر بشاشت تھی۔ ایان نے اسے مسرور دیکھا تو سیر سپاٹے کے لیے راضی کر لیا۔

شہر کی مسجد جامع کی میناروں سے مغرب کی اذان بلند ہوئی۔ دونوں اسی راستے سے ہاسٹل واپس ہو رہے تھے۔ مسجد کے سامنے بھیک مانگنے والوں کی قطار لگی تھی۔ چند بیمار بھی کھڑے تھے جن کو نمازیوں سے پھونک لینی تھی یا مدد ایان غور سے ان سب کو دیکھتا ہوا آگے چلا۔ اسی درمیان ایک ضعیف جو بیماروں کی صف میں کھڑا تھا زور زور سے کھانسنے لگا۔ ایان نے اسے مڑ کر دیکھا پھر نسیم سے مخاطب ہوا۔

’’ان بیماروں کے علاج کے لیے تمھاری سوسائٹی میں چیریٹبل نہیں ہے کیا۔ ان سب کو دوچار روپئے بھیک میں دینے سے اچھا تو ہے ان کا علاج کرایا جائے۔ اور پیروں پر کھڑے ہونے لائق بنایا جائے۔‘‘

نسیم خاموش ہو کر ساتھ ساتھ چلتا رہا۔ اس نے تو مسجد کی جانب دیکھا تک نہیں تھا۔ البتہ ایان میگ کی حقیقت بیانی اور تجویز اس کے دل کو بھا گئی۔ وقت کا پہیہ اپنی رفتار سے چلتا رہا اور نسیم نے کمیشن میں اپنی کامیابی کا جھنڈا گاڑا۔

سردی کی ایک شام اپنی گاڑی ڈرائیو کرتے ہوئے نسیم احمد مسجد کے سامنے سے گزر رہے تھے۔ اندر نماز ہو رہی تھی۔ باہر تین چار مانگنے والے قطار بند تھے۔ ان سب سے تھوڑا الگ ہٹ کر ایک شخص سردی سے کانپ رہا تھا اور رک رک کر اسے عجیب سی کھانسی ہو رہی تھی۔ نسیم احمد نے گاڑی روک دی۔ بیمار شخص کے پاس آیا، سلام کیا اور سہارا دے کر گاڑی میں بٹھایا اور ہاسپیٹل کی جانب چل پڑے۔ ہاسپیٹل میں داخل کرانے اور گرم کپڑا دینے پر نقاہت کے باوجود اس نے نسیم احمد کا شکریہ ادا کیا اور دعائیں دیں۔ دوسرے دن نسیم احمد ہاسپٹل پہنچے۔ اب بیمار کی طبیعت پہلے سے اچھی تھی۔ نسیم احمد چلنے لگے تو ضعیف سے مخاطب ہوئے۔

’’آپ نے شاید مجھ کو نہیں پہنچانا۔ میں وہی بے دین ہوں جس کو آپ نے مسجد سے نکال دیا تھا۔ آپ نے ٹھیک کہا تھا کہ میں آپ میں سے نہیں ہوں۔ اگر دین داری وہی کچھ سکھاتی ہے جو آپ سب کرتے ہیں تو میں بے دین ٹھیک ہوں۔ اللہ کرے آپ جلدی اچھے ہو جائیں موذن صاحب۔‘‘ نسیم احمد موذن کو مبہوت سا چھوڑ کر مسکراتے ہوئے باہر نکل گئے۔

٭٭٭
دیدۂ تر

محمد سعید شیخ
’’آپ کی آنکھوں میں نمی کی کمی ہے۔ شاید ایک عرصہ سے آپ کی آنکھیں خشک رہی ہیں۔ ’’ڈاکٹر نے کافی تفصیل سے اس کی آنکھوں کا معائنہ کرنے کے بعد اپنی رائے کا اظہار کیا۔

’’صبح شام یہ آئٹمنٹ استعمال کریں اور ساتھ ہی ساتھ گھنٹے دو گھنٹے کے بعد یہ مصنوعی آنسو اپنی آنکھوں میں ڈالتے رہیں۔‘‘

’’مصنوعی آنسو؟‘‘

’’جی ہاں۔ اس لیے کہ آپ کی آنکھیں اصلی آنسو نہیں بہا سکتیں۔ ’’ڈاکٹر نے نسخہ لکھ کر اسے تھما دیا۔ مگر اس کی تسلی نہیں ہوئی۔

’’آنسو بہانا کیا ا تنا ہی ضروری ہے ڈاکٹر صاحب۔‘‘

’’جس طرح زمین پر اگر بارش نہ برسے، اسے نمی نہ ملے تو وہ چٹخنے لگتی ہے؟ اسی طرح ہماری آنکھیں اگر سوکھ جائیں تو ان میں دھول اڑنے لگتی ہے، خارش پھوٹ پڑتی ہے۔ آپ اپنی آنکھوں کی حفاظت کریں ، انھیں سنبھال کر رکھیں۔ زندگی کی ساری رونقیں ، سارے رنگ اسی بینائی کی بدولت ہیں۔‘‘

اس نے اندھوں کو صدا لگاتے سنا تھا۔ آنکھوں والو، آنکھیں بڑی نعمت ہیں مگر اس نے کبھی اس نعمت کے متعلق بلکہ شاید کسی بھی نعمت کے متعلق کبھی غور نہیں کیا تھا۔ ضرورت ہی نہیں سمجھی تھی۔

ڈاکٹر کے کلینک میں کسی ولی اللہ کا قول سنہری حرفوں میں لکھا’ آویزاں تھا جو اسے اپنی دوسری وزٹ میں نظر آیا۔

’’جب بھی دعا مانگو ،اللہ سے تین چیزیں مانگا کرو۔ آب دیدہ، وقت خوش اور راحت دل۔‘‘

اور وہ ڈاکٹر سے پوچھے بغیر نہ رہ سکا۔

’’آپ جسم کا علاج کرتے ہیں یا دل کا؟‘‘

ڈاکٹر نے مسکراتے ہوئے کہا۔

’’جسم اور روح کے امتزاج سے ہی انسان بنتا ہے۔ میں جسم کا علاج کرتے ہوئے اپنے مریض کی روح کا بھی دھیان رکھتا ہوں۔‘‘

’’میں نے کبھی کسی چیز کی کمی محسوس نہیں کی۔ میرے پاس سب کچھ ہے، ہر نعمت ، ہر آسائش۔ مجھے کبھی کسی سے کوئی چیز مانگنے کی ضرورت ہی نہیں پڑی۔‘‘وہ یہ بھی کہنا چاہتا تھا۔’’اب میں اللہ سے کیوں آب دیدہ مانگتا پھروں ؟ مجھے ہر سہولت میسر ہے۔ میں ایک سیلف میڈ آدمی ہوں اور یہی میرا پرائیڈ ہے۔ ڈاکٹر صاحب مجھے کسی کے سامنے ہاتھ نہیں پھیلا نا پڑتا، میرے سامنے دوسرے ہاتھ پھیلائے آتے ہیں۔
پھر بھی آپ کی آنکھوں کو آنسوؤں کی ضرورت ہے۔ آپ کتنے ہی خود کفیل کیوں نہ ہوں ، ابھی آپ اپنی آنکھوں کو آنسو نہیں دے سکتے۔ اس کے لیے آپ کو علاج کی ضرورت ہے۔

گذشتہ پندرہ دن سے جو آپ مصنوعی آنسو استعمال کر رہے ہیں ، ان سے آپ کی آنکھوں کو زیادہ فائدہ نہیں ہوا۔

’’ویسے کیا آپ کو یاد ہے آپ نے کبھی آنسو بہائے ہیں۔‘‘

اور ڈاکٹر کے اس سوال نے اسے حیران کر دیا۔اسے بالکل یاد نہیں آ رہا تھا کہ وہ آخری دفعہ کس موقع پر رویا تھا۔

اتنا اسے ضرور یاد تھا کہ آٹھ دس سال قبل اس کی ماں فوت ہوئی تھی۔ پتا نہیں یہ کیوں کر ہوا کہ اس موقع پر اس کی آنکھ میں سے ایک آنسو تک نہیں بہا تھا۔ اس کی بہنیں ، اس کا چھوٹا بھائی بار بار اس سے لپٹ کر روتے تھے، وہ انھیں دیکھتا تھا ان کے سروں پر پیار بھی کرتا تھا مگر اس کی آنکھیں خشک ہی رہی تھیں۔ یوں جیسے یہ کوئی عام سی بات ہو جیسے اس کی ماں نے اسی طرح اور اتنی ہی عمر میں مر جانا تھا۔ ماں نے ہی نہیں ، ہر شخص نے اپنے وقت پر مر جانا ہے۔ یہ کوئی بڑا حادثہ نہیں۔ یہ سب بہت ہی فطری بات ہے۔ اس کے بھائی بہن شاید سوچتے ہوں وہ کیسا پتھر دل ہے کہ اپنی ماں کے مرنے پر بھی اس کی آنکھوں نے آنسو نہیں بہائے تھے۔

اسے خود بھی اپنے آپ پر حیرت ہوئی تھی۔ایسے موقع پر اسے رونا چاہیے تھا لیکن وہ نہیں رویا۔ صدمہ تو اسے تھا مگر یہ صدمہ اس کی آنکھوں میں آنسو نہیں بنا۔ اس وقت وہ نہیں جانتا تھا کہ اس کی آنکھوں میں نمی کی کمی ہو رہی ہے۔

ڈاکٹر نے کہا تھا۔’’روتی ہوئی آنکھ خشک آنکھ سے بہتر ہے۔ خشک آنکھ بیمار آنکھ ہے۔ آپ کی دونوں آنکھیں ایک مدت سے خشکی کی حالت میں ہیں۔ میں اسی مرض کا علاج کر رہا ہوں۔‘‘

ڈاکٹر کی ہدایت کے مطابق آئٹمنٹ استعمال کر رہا تھا اور ساتھ ہی ہر گھنٹے دو گھنٹے بعد مصنوعی آنسو قطرہ قطرہ ایک ایک آنکھ میں ڈالتا رہتا تھا۔ یہ قطرے پانی کے سے قطرے محسوس ہوتے، آنکھوں کی پتلیوں پر دو چار لمحوں کے لیے ٹھہرتے اور پھر آنکھوں سے باہر بہہ جاتے۔ آنکھوں میں کوئی کیفیت پیدا نہیں ہوتی، اسے وہ جوں کوتوں خشک ہی محسوس ہوتیں اور اس کی آنکھوں کی خارش میں بھی کوئی فرق نہیں پڑا تھا، کوئی افاقہ نہیں ہو رہا تھا۔ رات کو روشنیاں پھٹ کر پھیل جاتیں اور صبح اس کی نظر دھندلائی ہوئی لگتی۔

اس دفعہ ڈاکٹر نے ایک خاص دوائی استعمال کر کے اس کی آنکھوں کی پتلیاں پھیلا کر، مشین میں لگے عدسوں کی مدد سے اس کی آنکھوں میں پھیلے رگوں کے جال کو دیکھا، خوب ملاحظہ کیا۔

اور پھر اسے اپنے سامنے بٹھا کر بتایا۔

’’اسی نمی کی کمی کی وجہ سے جس کا میں علاج کر رہا ہوں ، آپ کی آنکھوں میں کٹریکٹ آ رہا ہے۔ خیر زیادہ پریشانی کی بات نہیں۔ اس کا تو میں لیزر شعاعوں کے ذریعے آپریشن کرسکتا ہوں ، مگر اس کے باوجود آپ کی آنکھوں کو نمی کی ضرورت تو رہے گی۔‘‘

’’میری آنکھوں میں نمی کیسے پیدا ہوسکتی ہے؟‘‘ اس نے جھنجھلا کر پوچھا تھا۔’’میں کیا کروں ؟‘‘

’’محبت سے ، غم ، سے درد سے۔‘‘

’’آپ ڈاکٹر ہیں یا کوئی پیر فقیر؟‘‘
بطور ڈاکٹر میں آپ کو بتا چکا ہوں کہ آپ کی آنکھوں کا یہ آزار جسے آپ شاید بہت معمولی سمجھ رہے ہیں ، آپ کو اندھے پن تک لے جاسکتا ہے۔’’ڈاکٹر شاید اس کی جھنجھلاہٹ سے محظوظ ہو رہا تھا۔ اور وہ جو آنکھوں کا مریض تھا، ڈاکٹر بدل بدل کر تھک چکا تھا، اب اور ڈاکٹر نہیں بدلنا چاہتا تھا۔ یہ بہت سینئر آنکھوں کا ڈاکٹر تھا، اس کی تشخیص کبھی غلط ثابت نہیں ہوتی تھی۔ اس کا تجربہ سالوں پر پھیلا ہوا تھا۔ آنکھ کی ہر بیماری کا علاج تجویز کرسکتا تھا۔ اس کے ہاتھوں میں اس کی زبان میں بہت شفا تھی، اس لیے وہ اس ڈاکٹر کی تشخیص کو معمولی بھی نہیں جان سکتا تھا۔

اس کی پریشانی بڑھتی جا رہی تھی۔کبھی کبھار یہاں تک ہونے لگا تھا کہ اچانک اس کی آنکھوں کے سامنے اندھیرا چھا جاتا، جیسے کوئی اس کی آنکھوں سے نظر اچک لیتا تھا، اس کی نظریں ہی بجھ جاتی تھیں اور وہ کھڑے کھڑے اندھیرے میں آ جاتا تھا۔

ویسے وہ بہت خوشحال اور آسودہ حال آدمی تھا۔بیوی تھی، اچھی خوش شکل، بچے تھے، صحت مند، گورے چٹے، اس کا بڑھتا ہوا پھیلتا ہوا، منافع بخش کاروبار تھا۔ بچے امیر لوگوں کے بچوں کے ساتھ اعلی اسکولوں میں پڑھتے تھے، گھر میں انگریزی بولتے تھے یہ اسے فخر تھا کہ اس نے یہ سب اپنی محنت سے بنایا تھا۔ وہ سیلف میڈ آدمی تھا، دوسروں کو اپنی کامیابیوں کے لیے استعمال کرناسیکھ چکا تھا۔ اور اب آنکھوں کی معمولی خارش نے اس کا سکون برباد کر دیا تھا۔ وہ بڑے بڑے ڈاکٹر کی فیس ادا کر چکا تھا، مگر یہ آزار اپنی جگہ موجود تھا۔

اس صبح ناشتے کی میز پر اسے گذشتہ رات کا خواب یاد آگیا جسے وہ بھول جانا چاہتا تھا۔ اس نے دیکھا کہ وہ کہیں جا رہا ہے۔ اندھیرا اتنا ہے کہ اسے کچھ نظر نہیں آتا۔ ایک ایک قدم گن گن کر اٹھاتا ہے اور دائیں بائیں وہ بانہیں پھیلاتا ہے کہ کہیں کوئی سہارا ملے۔ پھر اچانک اسے پتہ چلتا ہے کہ یہ راستہ کا اندھیرا نہیں ، یہ تو اس کی آنکھوں کا اندھیرا ہے۔ اس کی آنکھیں دیکھ سکنے کی طاقت سے محروم ہو چکی ہیں ، وہ تو اندھا ہے۔ خوف سے وہ لرزتا ہے۔ تبھی اس کی نیند ٹوٹ جاتی ہے۔ اس خواب کے یاد آنے پر اس کا وہ ہاتھ لرز جاتا ہے جس میں اس نے اس وقت چائے کی پیالی تھامی ہوئی تھی۔ چائے چھلک جاتی ہے۔ میز پر چائے گرتی ہے۔ اس کی بیوی جو اس کے سامنے بیٹھی ہے اس کی حالت دیکھتی ہے۔

’’کیا ہوا؟‘‘ خیریت تو ہے؟‘‘

وہ اسکی طرف دیکھتا ہے اسے اپنی بیوی کا چہرہ نظر آتا ہے مگر کچھ دھندلا دھندلا۔ وہ آنکھیں جھپکتا ہے۔ چہرہ صاف نہیں ہوتا۔

’’کیا ایسا ہوسکتا ہے کہ کسی روز میں یہ چہرہ دیکھنے کے قابل نہ رہوں ؟‘‘ خوف کی لہر سی اس کے دماغ میں رینگ جاتی۔ مگراس کے باوجود اپنی بیوی کو اپنے اس احساس اپنے اس خوف کے بارے میں کچھ نہیں بتاتا۔اسے اپنا احساس تک کسی سے شیئر کرنے کی عادت نہیں رہی تھی۔اور یہ تو پھر ایک کمزوری تھی، جو گذشتہ شب اس کی نیند میں خواب کی صورت در آئی تھی۔

’’نہیں۔ کچھ نہیں۔ کچھ بھی تو نہیں۔‘‘ وہ خود کلامی کی سی حالت میں بولا۔دل ہی دل میں وہ جانتا تھا۔ نہیں ، ایسا نہیں ہے۔کچھ نہ کچھ تو ہے۔ کہیں نہ کہیں۔
اس کی بیوی اس کی اس خود کلامی اور چہرے کے تاثرات سے اس کے دل کی حالت سمجھنے کی کوشش کرتے ہوئے تھکتی تھی جسے اس نے کبھی کسی کے سامنے کھول کے نہیں رکھا تھا۔ اسے اپنی ذات اور اپنی کامیابیوں پر جو گھمنڈ تھا، وہ اس کے دل پر سونے کے پانی کی طرح چڑھا ہوا تھا۔ وہ اپنی دولت، اپنی کامیابی یہاں تک کہ اپنی محبت تک کسی سے شیئر نہیں کرسکتا تھا۔ وہ جانتی تھی، اسے سمجھتی تھی۔

وہ جو اپنا بدن، اپنا دل،اپنی روح تک اس کے لیے بے نقاب کر دینے کی عادی تھی۔ وہ جانتی تھی، اسے صرف اس کے جسم تک اس کے بدن تک رسائی حاصل تھی۔

اور اس نے اسے نہیں بتایا کہ وہ اپنے خواب کے اندھیرے سے کیسے ڈر گیا تھا۔ وہ اب بھی اسے ایک فاصلے پر رکھ رہا تھا۔ وہ تو اپنے بچوں کے سامنے یہی کہا کرتا تھا، زندگی، یہ زندگی ایک مقابلہ ہے۔ جو طاقت ور ہو گا وہی جیتے گا۔یہی درس کبھی اسے ملا تھا اس کے خون میں شامل تھا اور اس کے بچوں کی رگوں میں بھی یہی خون تھا جو اسے اجازت نہیں دیتا تھا کہ اپنی کسی کمزوری کا اعتراف کرے۔ وہ اسے جانتی تھی، فاصلے پر سے بھی اسے جان چکی تھی۔

یہ ایک رات کا خواب نہیں تھا۔ ہر دوسری تیسری رات اسے خواب کے اندھیروں میں چلنا پڑتا تھا۔ اندھوں کی طرح اور چلنے کا یہ فاصلہ آہستہ آہستہ بڑھتا جا رہا تھا اور اس کے ساتھ ساتھ اس کے چہرے اس کی آنکھوں کی روشنی کم ہو رہی تھی۔ اس کے چہرے پر اداسی اور اضمحلال کا رنگ چڑھتا جا رہا تھا۔

اور پھر وہ را ت آ گئی جس کااسے انتظار نہیں تھا۔

خواب کا اندھیرا گہرا ہو گیا تھا اور اسے کسی گاڑی میں جوت دیا گیا تھا۔ جس میں بیٹھا کوئی شخص اسے ہانک رہا تھا۔ اسے بھگا رہا تھا اور وہ راستہ دیکھے بغیر اس پر بھاگنے پر مجبور تھا۔ تیز، تیز تر، کسی جانور کی طرح، کسی گھوڑی کی طرح اور اس کا سوار اس پر چابک برساتاجا رہا تھا، اسے تیز بھگانے کے لیے چابک ایک شوکر کے ساتھ اس کی کمر ے چمٹتا تھا، اس کی کھال میں اترتا تھا، اپنے دانت گاڑتا تھا اور جب اسے واپس کھینچا جاتا تھا تو ایک تکلیف دہ جلن چھوڑ جاتا تھا جو اس کے پورے وجود میں دوڑتی تھی، اسے تیز بھگاتی تھی۔ اس کی کمر کی کھال ادھیڑی جا رہی تھی۔ اذیت سے اس کی کمر دہری ہو جاتی تھی اور اس کی آنکھوں کے سامنے اندھیرا گہرا ہو جاتا تھا۔ بھاگتے بھاگتے وہ ہانپنے لگا تھا۔ اس کی ناک منہ سے جھاگ اڑنے لگی تھی، پھر اسے راستے میں کسی چیز سے ٹھوکر لگی۔ اس کی اگلی ٹانگیں دہری ہو کر زمین میں دھنس گئیں۔ اس کا پچھلا دھڑا اس کے اوپر آ گرا، وہ اندھیرے میں ڈھیر ہو گیا۔ وہ اذیت اور درد سے کراہنے لگا۔

پھر پتا نہیں ، کون کہاں سے آیا، جس نے اس کے زخمی وجود کو اپنی بانہوں میں بھرا، سینے سے لگا لیا۔ اور جونہی اس مہربان نے اس کی کئی پھٹی پشت پر اپنا ہاتھ رکھا، درد سے اس کی چیخیں نکل گئیں۔
’’میری جان۔‘‘ کسی نے محبت سے اس کی پیشانی چوم لی۔

وہ پہچان گیا۔ یہ اس کی ماں کی آواز تھی۔ ماں جسے بھولے ایک مدت گزر چکی تھی۔

’’میں ہمیشہ تمھارے باپ سے کہا کرتی تھی اسے اتنا تیز نہ بھگایا کرو۔‘‘ اس نے اپنے ڈوپٹے کے ایک کونے کا گولا سا بنایا اور اس میں اپنے سانس کی حرارت بھرکر اس کے زخم سینکنے لگی۔ وہ بار بار اسے اپنے سینے سے بھینچتی تھی۔ اس کا ما تھا چومتی تھی، آنکھوں پر بوسے دیتی تھی اور اس کی تکلیف کے احساس سے روتی جاتی تھی۔

اور پھر اس کی آنکھوں میں آنسو بھر آئے۔ ضبط کر بند ٹوٹے اور وہ یوں کھل کر رویا جیسے انتہائی حبس کے بعد بادل کھل کر برستے ہوں۔ اندھیرا چھٹنے لگا تھا۔ اس کی ماں اس کا سرا اپنی گود میں لیے، صبح ہونے تک اس کے زخم سہلاتی رہی۔ اور جب اس کی آنکھ کھلی ، تب بھی اس کی آنکھوں سے آنسو خشک نہیں ہوئے تھے۔ ہر چیز صاف نظر آنے لگی تھی۔

اس کی پشت کے زخموں کے نشان تو مٹ گئے تھے مگر درد، پشت سے دل میں اُتر گیا تھا ، جس نے بعد میں بار بار آنسو بن کر اس کی آنکھوں سے بہتے رہنا تھا۔

٭٭٭
موسمی تحریریں 
 معین اعجاز

قدرتی موسموں کی تبدیلی لوگوں کے لباس ،رہن سہن اور غذا پر اثر ڈالتی ہے لیکن سیاسی موسموں کا تغیر ہر طرح کی تحریروں پر اپنے اثرات مرتب کرتا ہے۔ سیاسی موسم بدلا نہیں کہ بھانت بھانت کے لکھنے والوں نے مضامین نو کے انبار لگا دیے۔ بعض مصنفین تو سیاسی موسم کی تبدیلی کے انتظار میں رہتے ہیں کیوں کہ ان کی زنبیل میں ایسی تحریریں ہمہ وقت موجود رہتی ہیں جو مختلف موسموں میں کام آسکیں۔ آپ یوں سمجھئے کہ جس طرح انتخابات کے موقع پر کاغذ اور لکڑی کے مجسمے یا تصویریں اور سائن بورڈ بنانے والے کاریگر ہر سیاسی پارٹی اور سیاست داں کی ضرورت کے مطابق مال تیار کرتے ہیں اسی طرح لفظوں کا کاروبار کرنے والے شاعر اور ادیب بھی سیاسی جماعتوں اور امیدواروں کی ضرورتیں پوری کرتے ہیں۔ لیکن ٹھہریے صرف شاعر اور ادیب ہی کیوں ، دوسرے لکھنے والے بھی کسی سے کم نہیں ہوتے، مثلاً اقتصادی، سماجی اور تاریخی موضوعات پر اپنے قلم کا جادو بکھیرنے والے بھی کسی سے کم نہیں ہوتے۔ وہ اپنے اپنے میدان کے ماہر کھلاڑی ہوتے ہیں جن سے ہر سیاسی موسم کی ضرورت کے مطابق مال تیار کرائے جاسکتے ہیں۔ ایسی تحریروں کو دیکھ کر ہمیں اچھا خاص ناسٹیلجیا ہو جاتا ہے اور بچپن کے مناظر ہماری نظروں کے سامنے گھوم جاتے ہیں جب چاقو اور چھری تیز کرنے والے کاریگر یا بڑھئی متعلقہ اوزاروں کے ساتھ گاؤں گاؤں گھومتے تھے اور آوازیں لگاتے تھے ’’چھری تیز کرالو‘’ چار پائی بنوا لو،  آزمائش شرط ہے، وغیرہ وغیرہ۔ حد تو یہ ہے کہ دینی امور کے مبینہ ماہر مولوی صاحبان بھی اپنی تقریروں اور تحریروں کے ذریعہ موسموں کا راگ الاپنے میں یکتائے روزگار ہو چکے ہیں۔ مذکورہ تمام شعبوں سے تعلق رکھنے والے ماہرین سے رائج الوقت موسم کے گیت لکھوائے اور گوائے جاسکتے ہیں۔ مثلاً ایمرجنسی نافذ ہونے پر جو لوگ اس کے فیوض و برکات کا ذکر کرتے ہوئے زمین آسمان کے قلابے ملاسکتے ہیں وہی بعد از ایمرجنسی اس کی تباہ کاریوں پر بھی اپنے قلم کو جنبش دے سکتے ہیں ، اللہ کرے مرحلہ شوق نہ ہو طے۔

ہم نے تو ایمرجنسی کے زمانے میں ایسے خالص ادبی رسائل بھی دیکھے تھے جنھوں نے ایمرجنسی کی اہمیت اور افادیت پر ضخیم خصوصی شمارے شائع کیے تھے۔ ان خصوصی شماروں میں نہ صرف یہ کہ ایمرجنسی نافذ کرنے والوں کو مسیح دوراں بتایا گیا تھا بلکہ جس لیڈر کو اس زمانے میں ’’ویلن‘‘ نمبر ایک تصور کیا گیا تھا اس پر طنز اور دشنام کے وہ وہ تیر برسائے گئے تھے کہ اگر وہ جیل سے باہر ہوتا تو ان حملوں کی تاب نہ لا پاتا اور جہاں ہوتا وہیں ڈھیر ہو جاتا۔ وہ تو خیریت ہوئی کہ حکومت وقت نے دور اندیشی کا ثبوت دیتے ہوئے اسے پہلے ہی سلاخوں کے پیچھے ڈال دیا تھا تا کہ وہ ان تیروں کی بوچھار سے محفوظ رہ سکے۔ لیکن موسم کے بدلتے ہی مصنفین کی تحریروں کے تیور بھی بدل گئے۔ یہ ایک قدرتی بات بھی ہے۔ ظاہر ہے جب سردیوں کا موسم آئے گا تو لوگ گرم کپڑے پہننے پر مجبور ہوں گے، ان سے آپ یہ امید تو کر نہیں سکتے کہ کپکپاتی ہوئی سردی میں وہ صبح شام صرف ململ کا کرتا پاجامہ پہن کر باہر نکلیں۔ ہمیں یاد ہے کہ جس لیڈر کو ویلن بنایا گیا تھا، اس کے عیوب جن شعرا نے بڑی محنت اور جانفشانی سے ڈھونڈ نکالے تھے، انھوں نے اسی کی موت پر ایسی ایسی خوبیاں تلاش کر لیں جن کی خبر خود مرنے والے کو بھی نہ رہی ہو گی۔ ہمیں یہ بھی یاد ہے کہ بعض ادیب نما صحافی یا صحافی نما ادیب، بیس نکاتی پروگرام اور خاندانی منصوبہ بندی کے حوالے سے کلاسیکی ادب سے ایسی ایسی مثالیں لاتے تھے گویا اساتذہ نے سو ڈیڑھ سو یا دو سو سال پہلے ہی بھانپ لیا تھا کہ ملک میں کسی آنے والے زمانے میں ایمرجنسی کے حالات پیدا ہوں گے اور ان کے اشعار اس معاملے میں بڑے کارآمد ثابت ہوں گے۔ مثلاً خاندانی منصوبہ بندی کے حوالے سے اس شعر کو بطور مثال پیش کیا گیا۔

توڑا کمر شاخ کو کثرت نے ثمر کی
دنیا میں گر نباریِ اولاد غضب ہے

ایک اچھے اور منجھے ہوئے اہل قلم کا یہی تو کمال ہوتا ہے کہ وہ اچھے وکیل کی طرح اپنے مو
¿کل کے نقطہ نظر کو اس طرح درست ثابت کر دے کہ منصف منھ دیکھتا رہ جائے۔ ہم نے جن صحافی نما ادیب کا اوپر ذکر کیا ہے وہ بیس نکاتی پروگرام کے نہ صرف حمایت میں نہ صرف اساتذہ کے شعر چن چن کر لاتے تھے بلکہ مثنویوں اور نثری تخلیقات سے بھی ایسے ایسے ٹکڑے منتخب کرلاتے تھے کہ ادب کا بڑے سے بڑا نقاد بھی دم بخود رہ جاتا تھا۔ ان کی اس شوخی تحریر کو دیکھ کر ہمیں ایسا محسوس ہوتا تھا کہ سیاسی موسم کے بدلتے ہی موصوف گوشہ گمنامی میں چلے جائیں گے یا پھر ان تحریروں کی پاداش میں انھیں بڑی مشکلات اور مصائب سے گزرنا پڑے گا۔ لیکن ایسا کچھ نہیں ہوا۔ موسم بدلا تو انھوں نے نئے موسم کی رعایت سے اپنا لباس بھی بدل لیااور اس میں ذرا بھی دیر نہ کی۔ نئے موسم میں ان کی پہلی ہی تحریر بڑی دھواں دھار تھی جس میں انھوں نے پچھلے سیاسی موسم کو ملک کی تاریخ کا تاریک ترین دور قرار دیا۔ اپنے اس نئے موقف کی حمایت اور تائید میں انھوں نے ساحر لدھیانوی کا یہ شعر نقل کیا
خون پھر خون ہے ٹپکے گا تو جم جائے گا

ظلم پھر ظلم ہے بڑھتا ہے تو مٹ جاتا ہے

صبح و شام کی گردش کے درمیان جس طرح قدرتی موسم بدلتے ہیں اسی طرح سیاسی موسم بھی بدلتے رہتے ہیں۔ سیاسی افق پر یہ تبدیلی پہلے اتنے تو اترسے نظر نہ آتی تھی لیکن اب تبدیلی کا عمل نسبتاً تیز ہو گیا ہے اور کچھ نہیں کہا جاسکتا ہے کہ کون سا موسم کتنی جلدی بدل جائے گا۔ لکھنے والے کا کمال یہ ہوتا ہے کہ وہ بوقت ضرورت ہر رنگ میں رنگ جائے ، کبھی اس کی تحریر سرخی مائل ہو تو کبھی زعفرانی دکھائی دے

ہر رنگ میں بہار کا اثبات چاہیے
چناں چہ ہمارے ایک شناسا ہیں جو سیاسی موضوعات پر خوب اپنے قلم کے جوہر دکھاتے ہیں۔ سیکولرزم پر جب انھوں نے لکھنے کا ارادہ کیا تو زیر آسمان، ان سے بڑا سیکولر کرہ
¿ ارض پر کوئی دکھائی نہ دیا اور جب موسم بدلا تو سیکولرزم سے ایسے متنفر ہوئے کہ جیسے اس سے بڑی کوئی گالی ہی نہ ہو۔ کچھ لوگ اس طرح کی موسمی تحریروں پر ناک بھنوں چڑھاتے ہیں لیکن ہمارا کہنا ہے کہ کسی بھی مصنف کی سب سے بڑی خوبی یہی ہوتی ہے کہ وہ ہر رنگ سے نہ صرف یہ کہ خود محظوظ ہو بلکہ اپنی تحریروں کے ذریعہ دوسروں کو بھی محظوظ ہونے کا موقع دے۔ اس کا ایک فائدہ یہ بھی ہوتا ہے کہ قاری کسی ایک ہی چیز کے متضاد اور متنوع نکات سے آگاہ ہو جاتا ہے مثلاً یہی دیکھئے کہ ہمارا اقتصادیات جیسے خشک موضوع سے کچھ لینا دینا نہیں۔ لیکن جب ملک میں نئی اقتصادی پالیسی وضع ہوئی اور ماہرین اقتصادیات نے نئی پالیسی کے حوالے سے مضامین لکھنے کا لامتناہی سلسلہ شروع کیا تو ہم اچانک بیک وقت نئی اور پرانی دونوں طرح کی اقتصادی پالیسی کے رموز و نکات سے واقف ہو گئے۔ اقتصادی منصوبہ بندی کے ایک قومی ادارے سے وابستہ ایک ماہر اقتصادیات نے جب نئی معیشت کے ڈھانچے پر روشنی ڈالی تو کچھ ایسا لگا کہ ابتدائی چار دہائیوں کی ملی جلی معیشت بڑی ہی تباہ کن ثابت ہوئی اور اس سے قوم کا کچھ بھلا نہ ہوا۔ ہم نے آنکھیں مل مل کر ان کا یہ مضمون پڑھا کہ شاید ہم سے پڑھنے میں کوئی غلطی ہوئی ہو۔ لیکن بخدا ہم سے کوئی غلطی نہیں ہوئی تھی۔ در اصل ہم پر جو سکتہ طاری ہوا تھا اس کی اصل وجہ یہ تھی کہ ان ہی ماہر کی نئی اقتصادی پالیسی کے اعلان سے دو ایک روز قبل ہی تحریر ہماری نظر سے گزری تھی جس میں موصوف نے نہر و والی معیشت کے حق میں فصاحت اور بلاغت کا دریا بہاتے ہوئے کہا تھا کہ اسی معیشت کے طفیل ملک میں سبز اور سفید انقلاب آئے اور اسی کے باعث غذائی اجناس کے معاملے میں ملک خود کفیل ہوا۔ یعنی ان ہی کے دو مضامین کے توسط سے ہم دونوں طرح کی اقتصادی پالیسی کی تباہ کاریوں سے بھی آشنا ہوئے اور ان کی عطا کردہ نعمتوں سے بھی۔ اگر یہ موسمی تحریریں نہ ہوتیں تو ہم تو اس معاملے میں کورے ہی رہ جاتے۔

ایک مزاح نگار تھے انجم مانپوری۔ ان کا ایک مضمون ہماری نظر سے گزرا تھا ’’میر کلو کی گواہی‘‘ در اصل میر کلو ایک پیشہ ور گواہ تھے جن کی خدمات جھوٹی گواہی دینے کے لیے حاصل کی جاتی تھیں۔ ایک مقدمہ میں کسی وجہ سے ایک گواہ حاضر نہ ہوسکا تو وکیل صاحب جھٹ سے میر کلو کو پکڑ لائے۔ بیچارہ مؤکل پریشان تھا کہ وہ تو اس معاملے میں کچھ جانتا ہی نہیں پھر گواہی کیا دے گا؟ لیکن وکیل صاحب نے اسے تسلی دی اور کہا کہ گھبرانے کی ضرورت نہیں ہے۔ میر کلو معاملہ سنبھال لیں گے۔

مقدمہ ایک مرحوم شخصیت سے تعلق رکھتا تھا اور میر کلو کو بطور گواہ یہ ثابت کرنا تھا کہ وہ مرحوم سے بہت اچھی طرح واقف تھے۔ حالاں کہ موصوف قطعی ان سے آشنا نہیں تھے۔ لیکن جب فریق مخالف کے وکیل نے ان سے سوال کیا کہ مرحوم کا رنگ کیسا تھا تو انھوں نے جواب دیا ’’ویسے تو گورے چٹے تھے لیکن ایک بڑی عجیب بیماری میں مبتلا تھے جس کے باعث کبھی کبھی ان کا رنگ سیاہ ہو جاتا تھا۔‘‘ اب وکیل نے دوسرا سوال کیا ’’وہ پستہ قد تھے یا لمبے؟ ‘‘ تو میر کلو نے کہا’ویسے تو وہ لمبے تڑنگے تھے لیکن اسی عجیب و غریب بیماری کی وجہ سے کبھی کبھی پستہ قد بھی نظر آتے تھے۔‘‘ وکیل نے جھلا کر  پوچھا ’’اچھا یہ بتائیے ان کے چہرے پر داڑھی تھی یا نہیں ؟ اس پر میر صاحب نے کہا کہ ’’ وہ بڑی رنگا رنگ شخصیت کے مالک تھے۔ جی چاہا تو اتنی لمبی داڑھی بڑھا لی کہ خواجہ خضر بھی مات کھا جاتے اور کبھی بالکل ہی صفایا۔ ‘‘اس طرح کے مبہم جواب سن کر وکیل کو غصہ آیا اور اس نے ڈانٹ کر پوچھا’’ یہ کیا مذاق ہے گورے بھی تھے اور کالے بھی، قد لمبا بھی تھا اور چھوٹا بھی، داڑھی تھی بھی اور نہیں بھی۔‘‘ اس پر میر کلو نے بڑی معصومیت سے کہا ’’حضور مرحوم سے کوئی دو ایک ملاقات تو تھی نہیں کہ جس حال میں دیکھا بیان کر دوں۔ وہ تو ہم نوالہ اور ہم پیالہ تھے، برسوں کا ساتھ تھا، سو جب جب جن جن حالات میں دیکھا بیان کر دیا۔‘‘

کچھ یہی بات موسمی تحریروں کے مصنفین کے بارے میں کہی جاسکتی ہے۔ انھوں نے تو سارے سیاسی موسم دیکھے لہذا صرف ایک موسم کے ذکر پر اکتفا کیوں کریں ؟
٭٭٭
اِک عمر کی اُجرت
جاوید اختر چودھری
لیاقت حسین نے اپنی ماں کو ایک درد بھر ا خط لکھا۔
اس نے لکھا تھا۔ میری پیاری ماں۔ مجھے ولایت آئے ہوئے ایک سال ہوچلا ہے۔ میں آپ کو دن رات یاد کرتا ہوں۔ ہر وقت آپ کی صورت میری نظروں کے سامنے رہتی ہے۔ میری اچھی ماں۔ میں بچپن ہی سے آپ کے ساتھ روا رکھی گئی زیادتیوں کو دیکھتا اور سنتا رہا ہوں اور بس کڑھتا ہی رہا ہوں۔ مجھے یہ بھی معلوم ہے ماں ، کہ آپ نے بڑے صبر اور شکر سے ان تمام نا انصافیوں کو جھیلا ہے۔ کبھی اف تک نہ کی۔ آپ نے گھر کے تمام لوگوں کی دیکھ بھال اور ہم بہن بھائیوں کی پرورش میں کبھی کوتاہی نہیں برتی۔ مرے پرسود رے کے مطابق ہماری دادی کا سلوک بھی آپ کے ساتھ کبھی اچھا نہیں رہا۔ وہ اپنے بیٹے یعنی ہمارے ابا کی بجائے آپ کو ہی ڈانٹتی اور کوستی رہتی تھیں۔ دادیاں ایسا کیوں کرتی ہیں ؟ ماں پھوپھی کی زبان پر تو جیسے انگارے دھرے رہتے تھے۔ وہ تین بھائیوں کی اکلوتی بہن جو تھیں۔ بھائیوں نے اس کے تمام نازوں اور خواہشوں کو پورا کیا تھا۔ پھر وہ آپ کو نوکرانی سے زیادہ حیثیت کیوں دیتیں !

شاید ساس نندوں کے رشتوں کا خمیر انہی خصوصیات سے اُٹھتا ہے۔

ہمارے دونوں چچا، جنھیں والد نے باپ کی طرح پالا تھا انھوں نے چچا کو نہ صرف اعلیٰ تعلیم دلائی بلکہ شہر کے متمول اور با اثر خاندان میں ان کی شادی بھی کرائی اور شادی کے بعد چچا اپنی بیگم کو اپنے ساتھ ولایت لے گئے کیوں کہ نازو نعم میں پلی بڑھی تعلیم یافتہ چچی بھلا دیہات میں کیسے رہ سکتی تھیں۔ جہاں انھیں کیڑے ، مکوڑے ،مکھی مچھر اور گندگی سے بھری زندگی ملتی اور اوپر سے دادی اماں کی جلی کٹی باتوں کا زہر پینے کو ملتا۔ گاؤں کے ہی ماحول میں پلی بڑھی عورتیں جذب ہونا جانتی ہیں۔
ہمارے دونوں چچا ابا سے زیادہ سمجھدار اور سیانے ثابت ہوئے۔ گھر کا ماحول خراب ہونے سے پہلے اور سسرال کی ناراضگی سے بچنے کے خاطر انھوں نے اپنی اپنی بیویوں کو اپنے پاس بلا لیا تھا۔ پھوپھی بھی بیاہ کر اپنے میاں کے ساتھ ولایت چلی گئیں۔ ابا خوش ہیں کہ ان کے بھائی خوش و خرم ہیں۔ آپ گاؤں میں ان کی اماں یعنی دادی کی دیکھ بھال کرتی ہیں۔ جھڑکیاں اور طعنے سن کر بھی۔ شاید اس لیے بھی کہ آپ کو نانی اماں کی خدمت کا موقع نہیں ملا تھا اور آپ نے ساس کو ہی ماں سمجھ لیا۔

میری پیاری اماں۔ اللہ کسی کی نیکی رائیگاں نہیں جانے دیتا۔ یہ آپ کی بے لوث خدمت ہی کا صلہ ہے کہ اب آپ کے تمام دلدّر ختم ہونے والے ہیں۔ میں اب بہت جلد آپ کو اپنے پاس ولایت لالوں گا۔ میں آپ کی دل و جان سے خدمت کروں گا۔ لیکن اس سے پہلے میں اپنے گاؤں میں آپ کو ایک بڑا اور خوبصورت گھر بنا کر دوں گا۔ اس گھر میں وہ تمام چیزیں اور سہولتیں مہیا کروں گا جو شہر کے امیر لوگوں کے گھروں میں ہوتی ہیں میری پیاری اماں۔ آپ کی دعائیں میرے ساتھ ہیں۔ یہ ان ہی دعاؤں کا نتیجہ ہے کہ ایک سال کے اندر اللہ نے اپنے پیارے حبیب کے صدقے میں میرے لیے ایسے اسباب پیدا کر دئے کہ میں یہاں ولایت میں سر اٹھا کر چلوں اور اپنے رشتہ داروں کی آنکھوں میں آنکھیں ڈال کر بات کرسکوں۔ اماں۔ میں فون پر آپ کو تفصیل سے نہ بتا سکا تھا کہ میرا پروگرام کیا ہے۔ میں اس خط میں بھی کھل کر نہیں لکھ سکتا کہ کہیں یہ خط کسی حاسد رشتہ دار کے ہتھے نہ چڑھ جائے۔‘‘

.... لیاقت نے یہ بھی لکھا تھا۔

’’میری پیاری اماں۔ میں ابا کو چند دنوں تک آپ کے پاس بھیج رہا ہوں۔ وہ تمام حالات سے آپ کو آگاہ کر دیں گے۔ آپ کا پیارا اور تابعدار بیٹا، لیاقت حسین بقلم خود۔‘‘

لیاقت کی اماں بھاگ بھری کو جب بیٹے کا خط ملا تو وہ بہت خوش ہوئی۔ اسے یقین نہیں آ رہا تھا کہ اس کا بیٹا اتنا حساس بھی ہوسکتا ہے کہ گھر میں اس کے ساتھ ہونے والی زیادتیوں اور ناانصافیوں کو دیکھتا اور کڑھتا رہا تھا اور اس کو عذاب سے نکالنے کے بارے میں سوچتا بھی رہا تھا۔ بھاگ بھری نے دونوں ہاتھ اوپر اٹھائے اور آسمان کی طرف دیکھ کر اپنے خدا کو مخاطب کر کے بیٹے کو دعائیں دینے لگی۔ لیاقت حسین کی سلامتی اور طویل خوشگوار عمر کے لیے گڑ گڑا کر دعا مانگنے کے بعد ایک لمحے کے لیے اس کے اندر غرور اور مان پیدا ہوا اور اس کی گردن تن گئی۔ ایک بیٹے نے ایک ماں کے دکھوں کی جلن پر اپنی محبت کا ٹھنڈا پھاہا رکھ دیا تھا۔ اس کے دل میں اس کے ساتھ ہونے والی ناانصافیوں اور ظلم و ستم سے چھٹکارا دلانے کی امید کا دیا روشن کر دیا تھا۔ بھاگ بھری کی ممتا جاگ اٹھی اس نے دعا دی کہ دنیا کے تمام بیٹے اپنی اپنی ماؤں کو ایسا ہی فخر اور بھروسہ دیں۔ اس کی آنکھوں سے خوشی اور تشکر کے آنسو چھلک پڑے تھے۔

ایک دن لیاقت نے اپنے پروگرام کے تحت ابا سے کہا ’’ابا آپ نے بہت کام کر لیا۔ پھوپھی اور چچاؤں کا مستقبل سنوار دیا۔ بہت ساری زمین بھی خرید لی۔ میں دیکھ رہا ہوں کہ اب آپ کو صبح اٹھتے اور کام پر جاتے ہوئے بہت تکلیف ہوتی ہے۔ آپ کی کمر میں درد رہنے لگا ہے۔ دمہ کا مرض الگ سے پریشان کر رہا ہے۔ اب آپ یہاں کے تمام کاموں سے جان چھڑائیں۔ گھر جائیں ، اماں اور گھر کے دیگر لوگوں کا خیال رکھیں اور انھیں بھی آپ کی خدمت کرنے کا موقع دیں۔‘‘

نوالٰہی نے غور سے بیٹے کو دیکھا۔ اس کی باتیں سن کر انھیں خوش گوار حیرت ہوئی۔ مسکراکر کہا ’’اوے پتر لاقے۔ کیا تیری کوئی لاٹری نکل آئی ہے جو آج ایسی باتیں کرنے لگا ہے۔‘‘
لیاقت نے خوش ہو کر کہا ’’ہاں ابا ایسا ہی سمجھ لیں۔‘‘

’’تو پتر۔ صاف صاف کیوں نہیں کہتا۔ ذرا پتہ تو چلے وہ کتنے کی لاٹری نکلی ہے۔‘‘

’’ابا، یہ تو میں آپ کو بالکل نہیں بتاؤں گا۔ جب تک آپ یہاں ولایت میں ہیں۔ میں آپ کو ہرگز نہیں بتاؤ ں گا۔ آپ پاکستان جانے کی تیاری کریں۔ وہاں گھر کا کام کاج سنبھالیں۔ نیا مکان بنوائیں۔ میں آپ کو نئی لینڈ کروز اور ایک نیا ٹریکٹر بھی خرید کر دوں گا۔ آپ ٹریکٹر سے کھیتی باڑی کا کام کروائیں۔ اپنی صحت کا خیال رکھیں اور اللہ اللہ کریں۔
’’لاقے پتر آتو بڑی بڑی باتیں کرنے لگا ہے۔ مجھے بہت اچھا لگ رہا ہے۔ سیانوں نے کہا ہے کہ پانی دیکھے بغیر جوتے نہیں اتارنا چاہیے۔ پر تیری بات اور ہے۔ چل تو جیسا کہے ویسا ہی کر لیتے ہیں۔ نور الٰہی جب لیاقت حسین سے خوش ہوتا تو اسے لیاقت کے بجائے لاقے پتر کہہ کر مخاطب کرتا اور غصے کے عالم میں اوئے لاقے کہتا۔

اسی لمحے نور الٰہی کو اچانک دمے کا دورہ پڑا۔ سانس اکھڑنے لگی تو لیاقت دوڑ کر پمپ لے آیا اور پمپ باپ کودے کر ان کے کندھوں کو آہستہ آہستہ دبانے لگا۔ نور الٰہی کا سانس بحال ہوا تو پیار بھری نگاہوں سے لیاقت کو دیکھا اور کہا ’’پتر۔ اللہ تیری حیاتی لمبی کرے۔‘‘

نور الٰہی کو بیٹے کے منھ سے نکلی باتیں سن کر بہت خوشی ہوئی تھی۔ وہ سوچنے لگا تھا ،لاٹری کی رقم کتنی ہو گی ؟ پچاس ہزار ، لاکھ، دو لاکھ اور یہ دس لاکھ پونڈ بھی ہوسکتی ہے۔ اسے یاد آیا کہ کچھ عرصہ پہلے بلیک برن میں ایک مسلمان کی اٹھارہ لاکھ پونڈ کی لاٹری نکلی تھی۔ لیکن نہ جانے کیوں لاٹری کی رقم ملتے ہی اس کے گھر کا ماحول اور سکون تباہ و برباد ہو گیا تھا۔ اس کی بیوی کا تقاضا تھا کہ اس اٹھارہ لاکھ پونڈس سے آدھی رقم اسے بھی دے تا کہ وہ اپنے بہن بھائیوں اور دیگر رشتہ داروں کی حالت بہتر بناسکے۔ جب کہ شوہر کی مرضی تھی کہ وہ اپنے بھائیوں سے مل کر ایک کیش اینڈ کیری کا کاروبار شروع کرے۔ اتنی چھوٹی سی بات اختلاف کا سبب بن گئی اور اخبارات نے میاں بیوی کے درمیان اختلافات کو خوب اچھالا تھا۔ لاٹری جیتنے والے نے کچھ رقم مقامی مسجد کو دینا چاہی تھی۔ لیکن امام مسجد نے یہ کہہ کر رقم لینے سے انکار کر دیا کہ جوئے کی رقم حرام ہوتی ہے اور حرام کی کمائی مسجد جیسے نیک نام مقدس ادارے کے لیے استعمال نہیں ہوسکتی۔ پھر پتہ چلا کہ لاٹری کی رقم کی وجہ سے میاں بیوی کے درمیان علیحدگی بھی ہو گئی تھی اور وہ شخص بلک برن سے کسی نامعلوم مقام پر منتقل ہو گیا۔

نور الٰہی سوچنے لگا۔ اسے اتنی بڑی رقم کی ضرورت نہیں جس سے انسان کا دماغ خراب ہو جائے۔ بس ایک لاکھ پونڈ ہی مل جائیں تو اچھا ہے۔ پھر وہ سوچتا، ایک لاکھ پونڈ سے تو بمشکل لینڈ کروزر اور ٹریکٹر خریدا جاسکتا ہے۔ وہ خیالی پلاؤ پکانے لگتا۔ نہیں نہیں۔ کم از کم دو لاکھ تو ضرور ملنا چاہیے۔

وہ اسی ادھیڑ بن میں پڑا ہوا تھا اور لیاقت حسین اسے کوئی صاف بات بتانے سے انکاری تھا۔ لیاقت کے اصرار پر نور الٰہی نے ملازمت کو خیر باد کہا اور پاکستان جانے کی تیاری کرنے لگا۔ لیاقت حسین نے ابا کو پاکستان ساتھ لے جانے کے لیے خریداری کرائی اور ایک طرفہ ٹکٹ لے دیا۔ اس نے الوداع کہتے وقت تاکید کی کہ گھر جاتے ہی پرانا مکان گرا کر نئے مکان تعمیر کرائیں۔
لیاقت حسین نے اپنے بچپن کے جگری دوست درزی عبد المجید کو لکھا۔

’’میرے بہت ہی پیارے دوست خیرے۔ میرا یہ خط ملتے ہی اپنا پاسپورٹ بنوا لو۔ اس کام کے لیے میں تمھیں فی الحال ایک سو پونڈ روانہ کر رہا ہوں۔ جب پاسپورٹ ہو جائے تو لکھنا تاکہ میں تمھیں سفری اور کفالتی کاغذات بھیج سکوں۔ عنقریب ہی تمھاری کا یا پلٹنے والی ہے۔ اس بات کا کسی سے ہرگز ذکر نہیں کرنا۔ اور ہاں میری اماں کا خیال رکھنا۔ گھر میں خالہ جان سے سلام اور صفری کو پیار۔

تمھارا دوست۔ لیاقت۔‘‘

عبدالمجید کو جب رقم ملی تو اس نے لیاقت کو دعائیں دیں۔ اس نے راولپنڈی کے ایک مشہور ایجنٹ رانا محمود اخترسے پاسپورٹ بنوانے کے لیے رابطہ کیا اور دن رات ولایت جانے کے خواب دیکھنے لگا۔ وہ بیتابی سے سفری کاغذات اور ٹکٹ کا انتظار کرنے لگا۔ وہ صبح شام لیاقت حسین کی ماں کے پاس جاتا اور ٹوہ لگاتا کہ کہیں لیاقت حسین نے اپنی ماں کے پاس ٹکٹ اور کاغذات تو روانہ نہیں کئے۔

نور الٰہی اپنے بیٹے کے اصرار پر گاؤں ائمہ جناں تو آگیا تھا۔ لیکن وہ وسوسوں اور خدشات کا شکار تھا۔ اسے یہ تو معلوم نہیں تھا کہ لاٹری کی رقم کتنی تھی۔ لیکن اسے یقین تھا کہ لیاقت نے کبھی جھوٹ نہیں بولا تھا اور نہ اس میں کوئی دوسرا عیب تھا۔ ویسے بھی اولاد جوان ہو جائے تو ان کا کہنا مان لینا چاہیے۔

گاؤں پہنچنے پر نور الٰہی نے پرانا مکان گرانے کی بجائے اپنی ذاتی زمین پر جو کہ گاؤں سے باہر تھی ایک بڑی کوٹھی کی تعمیر کا ڈول ڈال دیا۔ ساکھ اچھی ہو تو پاکستان میں اپنے مقامی دکان داروں سے ہر چیز ادھار مل جاتی ہے۔ خصوصاً بیرون ملک سے آئے ہوئے لوگوں کے متعلق مقامی لوگوں کو یقین ہوتا ہے کہ ان کے پاس وافر رقم ہوتی ہے۔ نور الٰہی کی گاؤں میں اچھی ساکھ تھی۔ لہٰذا اینٹوں سے بھرے ٹرک آرہے تھے۔ سمنٹ لایا جا رہا تھا ریت اور سریا اور لوہے کے گرڈر منگوائے جا رہے تھے۔ جس دن کوٹھی کی بنیاد کے لیے پہلا پتھر رکھا گیا تو اس دن مولوی صاحب کو دعائے خیر کے لیے بلایا گیا۔ مٹھائی تقسیم کی گئی۔ گاؤں میں افواہ پھیلی کی نور الٰہی کی لاٹری نکل آئی ہے۔
عبدالمجید کا پاسپورٹ بن گیا تو اس نے چپکے چپکے اپنی تیاری بھی کر لی۔ لیکن لیاقت حسین کی طرف سے خاموشی اسے پریشان کئے جا رہی تھی۔ وہ اب یہ خواب بھی دیکھنے لگا کہ ایک دن اس کی بھی ایک عالیشان کوٹھی گاؤں میں روشنیوں سے جگمگائے گی۔

لیاقت کی ساس کو معلوم ہوا کہ نورالٰہی کو ٹھی بنوا رہا ہے تو اسے بڑی حیرت ہوئی۔ وہ اپنے بھائی کی مالی حالت سے کسی حد تک واقف تھی۔ لہٰذا پتہ لگانے کے لیے وہ لیاقت کے دوست عبدالمجید جسے لوگ جیرا کہتے تھے کے پاس پہنچی۔

جیرا نے اسے بتایا کہ لاٹری کے متعلق تو اسے کچھ علم نہیں۔ ہاں لیاقت اسے جلد ہی ولایت بلانے والا ہے۔ یہ سن کر لیاقت کی ساس کو بہت غصہ آیا۔ اس نے گھر آتے ہی اپنی بیٹی زہرہ کو فون کیا اور پوچھا کہ لیاقت جیر ے کو کیوں ولایت بلارہا ہے۔ اس کے پاس اتنے فالتو پیسے کہاں سے آ گئے ہیں کہ ہر ایرے غیرے کو دعوت دیتا پھر رہا ہے۔ مگر زہرہ کوئی تسلی بخش جواب نہ دے سکی بلکہ اسے ماں کی باتیں سن کر افسوس ہوا کہ لیاقت نے اسے بھی اندھیرے میں رکھا تھا۔

لیاقت کی ساس کو ولایت سے پاکستان آئے ہوئے دو ماہ ہی ہوئے تھے۔ اس نے کسی طرح سے پتہ لگا لیا کہ لیاقت کو کہیں سے بڑی رقم ملی تھی۔ اس نے واپسی کا ٹکٹ لیا اور یہ سوچ کر کہ لیاقت کہیں ساری رقم اللے تللے میں نہ اڑا دے خود ولایت پہنچ گئی۔

زہرہ نے بھی گھر آسمان پر اٹھا لیا تھا۔ اس نے لیاقت کو بتایا کہ اس کی پڑوسن صغرا بیگم کو ولایت میں آئے صرف تین ماہ ہوئے ہیں اور اس کے شوہر نے اسے بارہ سو نے کی چوڑیاں ، بنوا کر دی ہیں۔ سکینہ بی بی جس کا نہ کوئی منہ نہ ما تھا۔ اس نے بھی اپنی مرضی سے اپنے گھر میں کئی کمروں کی توسیع کرائی۔ وال پیپر سے ملتے جلتے قالین اور فرنیچر اور کھڑکیوں کے پردے تک خریدنے کا سارا کام اپنی مرضی سے کرایا۔ لیکن میں کمبخت ماری کچھ بھی نہ کرسکی۔

لیاقت نے بیوی کو سمجھانے اور منانے کی بہت کوشش کی لیکن بے سود۔ اس نے یقین دلایا کہ وہ بھی جلد ہی اپنی مرضی سے ہر کام کرسکے گی۔ وہ نیا مکان تک اپنی پسند سے خرید سکے گی اپنی مرضی سے گہنے پاتے لے سکے گی۔ لیکن زہرہ تو باؤلی ہو رہی تھی۔ وہ یہ جاننا چاہتی تھی کہ رقم کہاں سے آئے گی۔ وہ چلانے لگی کہ گاؤں میں کوٹھی بنوانے کی کیا ضرورت ہے۔ اگر کوٹھی بنوانی ہے تو بھلا اسلام آباد میں کیوں نہ بنوائی جائے۔

لیاقت کا دماغ ماؤف ہونے لگا تھا۔ وہ تو سب سے پہلے اپنی ماں کے ارمان پورے کرنا چاہتا تھا۔ لیکن بیوی اور ساس نے تو اسے زچ کر رکھا تھا۔ ادھر لیاقت کی ماں کو اپنے بیٹے کی فکر کھائے جا رہی تھی، کیوں کہ اسے بخوبی علم تھا کہ لیاقت کی ساس بہت گرم مزاج کی خاتون ہے۔ اس نے لیاقت کو فون کیا اور کہا،بیٹے ، لالچ بری بلا ہے۔ اگر واقعی تمھاری لاٹری نکل آئی ہے تو اس میں سے اپنی بیوی اور سسرا والوں کو حصہ ضرور دینا۔بس تو چند دنوں کے لیے میرے پاس چلا آ۔ میں تمھاری جدائی سے پریشان ہوں میں تجھے اپنے سینے سے لگانا چاہتی ہوں۔‘‘

لیاقت نے ماں کی باتیں سنی تو بہت رویا۔ اسی وقت اس نے ماں سے ملنے کا تہیہ کر لیا۔ دوسری طرف نور الٰہی نے جن سے عمارتی سامان ایک ماہ کے اُدھار کے وعدے پر لیا تھا۔ ان سب کا تقاضا بڑھ گیا۔ نور اِلٰہی نے جو رقم پہلے سے جمع کر رکھی تھی، اسے استعمال میں لے آیا۔ پھر اپنے دوستوں سے قرض لے کر کام چلایا، اس امید پر کہ لیاقت حسین جلد ہی رقم روانہ کردے گا تو وہ تمام قرض چکا دے گا۔ اس نے بیٹے سے تقاضا کیا لیاقت نے ابا کو بتایا کہ لاٹری کی رقم ملنے میں کم از کم دو ماہ کی دیر ہے لیاقت کی ماں نے سنا تو کہا ’’ مجھے تو پہلے ہی یقین تھا کہ لیاقت کی ساس اسے رقم روانہ نہیں کرنے دے گی۔‘‘ اس نے شوہر کو مخاطب کر کے کہا۔

’’تمھاری لاڈلی بہن نے تمام عمر مجھے سانس نہیں لینے دیا اب میرے بیٹے کو اپنے چنگل میں لے لیا ہے۔ میں تو اس سے رشتہ داری کرنے کے حق میں نہ تھی۔ خدا میرے بیٹے کو سلامت رکھے۔ مجھے تو ہر وقت اس کی فکر کھائے جا رہی ہے۔ اب تم جانو اور تمھاری بہن۔ مجھے تو اپنا بیٹا چاہیے۔‘‘

نور اِلٰہی کی حالت دیکھنے کے لائق تھی۔ گھر میں بیوی سے چخ چخ۔ باہر نکلنا یوں دشوار کہ قرض خواہوں کے تقاضے بڑھ گئے تھے۔ اسے رہ رہ کر اپنی بہن پر غصہ آنے لگا تھا کہ اسے اتنی جلدی واپس ولایت جانے کی کیا ضرورت تھی۔ اسے اپنی بہن پر غصہ بھی پہلی بار آیا تھا۔

اس کے گھرکا سکون تباہ ہو چکا تھا بیوی بیمار رہنے لگی تھی۔ لیاقت کو یہ باتیں معلوم ہوئیں تو اس نے اپنے دوست شاہد سے کہا کہ وہ مزید قرض دے۔ شاہد نے جواب دیا ’’میرے دوست میں تمھیں پہلے ہی دو ہزار پونڈ قرض دے چکا ہوں۔ تم نے میری رقم تو واپس نہیں کی اور سنا ہے تم گاؤں میں کوٹھی بنوا رہے ہو۔‘‘

لیاقت نے مغموم لہجے میں کہا۔ ’’میرے بھائی ، میرا اعتبار کرو۔ فی الحال میرے پاس کچھ بھی نہیں ہے۔ لیکن عنقریب بڑی رقم ملنے والی ہے۔ میں تمھارا قرض سب سے پہلے ادا کروں گا۔ بلکہ تمھاری مدد بھی کروں گا۔ میرے بھائی مجھے فون آیا ہے کہ ماں بیمار ہے۔ اس لیے مجھے پاکستان جانا ہے۔ یار اس ہنگامی حالت میں میری مدد کر دو، تم ہی میرا بڑا سہارا ہو۔‘‘

شاہد کا دل پسیج گیا۔ وہ لیاقت کو مصیبت میں نہیں دیکھ سکتا تھا۔ اس نے لیاقت کو پاکستان جانے کے لیے ہوائی جہاز کا ٹکٹ خرید دیا۔

لیاقت اچانک گھر پہنچا تو ماں اسے دیکھ کر خوش ہوئی۔ پل بھر میں اس کے تمام دُکھ ، درد دور ہو گئے تھے۔ اس نے دیر تک بیٹے کو سینے سے لگائے رکھا۔ وہ بار بار لیاقت کی پیشانی چوم رہی تھی۔ نور اِلٰہی ایک طرف چپ چاپ کھڑا تھا بھاگ بھری کی نظر اس پر پڑی تو اس نے لیاقت کو ڈھیلا چھوڑا تو لیاقت اپنے باپ سے لپٹ گیا۔

لیاقت کے گھر آنے کی خبر پل بھر میں تمام گاؤں میں پھیل گئی۔ جیرا بہت خوش تھا۔ اسے یقین تھا کہ لیاقت اس کے لیے سفری اور کفالتی کاغذات لایا ہو گا۔ اس نے اشاروں سے لیاقت کو گھر سے باہر چلنے کو کہا۔ لیکن لیاقت نے اسے کہہ دیا کہ وہ کل اس سے بات کرے گا۔ رات کو کھانے سے فارغ ہونے کے بعد نو ر الٰہی نے بیوی کی موجودگی میں لیاقت سے کہا۔’’ لیاقت بیٹے مجھے توقع ہے تم لاٹری کی رقم ضرور لائے ہو گے۔ میں نے تمھاری مرضی کے مطابق کوٹھی کی تعمیر کا کام شروع کرا رکھا ہے۔‘‘

لیاقت کے چہرے پر افسردگی چھا گئی۔ اس نے دھیرے سے جواب دیا۔’’ابھی چیک ملنے میں کچھ دیر ہے۔‘‘

نور اِلٰہی نے باپ کی پریشانی کو بھانپ لیا تھا۔ باپ کی باتوں کا جواب دینے کے لیے وہ لفظوں کا سہارا لینے لگا۔ ابا اب تھوڑے دنوں کی بات ہے۔‘‘

نور الٰہی نے فوراً بات کاٹ دی۔ یہاں کون سی قیامت آ گئی تھی۔ تم رقم لے کر تھوڑے دنوں کے بعد ہی آ جاتے۔ میں نے گاؤں میں با عزت زندگی بسر کی تھی۔ لوگوں کے دلوں میں میرے لیے احترام تھا عزت تھی۔ میں حاجت مندوں کی مدد کرتا تھا اور اب قرض خواہوں سے بات کرتے ہوئے گھبراتا ہوں۔‘‘

لیاقت نے سرنہوڑ الیا اور کہا۔’’ابا جان میں اپنے ساتھ فی الحال کوئی رقم نہیں لایا ہوں مجھے جونہی اماں کی بیماری کی اطلاع ملی۔ میں بھاگا چلا آیا۔

’’اوے لاقے۔پر تیری ماں تو بھلی چنگی ہے۔ اس نے خواہ مخواہ تجھے پریشان کیا۔ اچھا اب میرے پتر۔ مجھے بتا کہ لاٹری کا کیا چکر ہے۔ لاٹری نکل آئے تو رقم چند دنوں میں مل جاتی ہے۔ تیری لاٹری نکلے تو تیسرا مہینہ ہونے کو ہے۔‘‘

لیاقت نے دائیں ہاتھ سے سر کھجلا یا اور بائیں ہاتھ کور ان پر پھرتے ہوئے کہا۔ ’’ابا جان در اصل بات یہ ہے کہ کچھ عرصہ پہلے ڈاک کے ذریعے مجھے خط ملا تھا کہ دنیا کے ایک مشہور رسالے نے مجھے انعامی مقابلے کے لئے چنا تھا۔ وہ انعامی مقابلہ ایک لاکھ پچاس ہزار پونڈ کا تھا اس میں یہ بھی لکھا تھا کہ اگر سات دن کے اندر اندر ٹوکن کے yes پر نشان لگا کر روانہ کیا جائے تو انعامی رقم تین لاکھ پونڈ ہو جائے گی۔ میں نے اسی دن وہ ٹوکن سپر د ڈاک کر دیا تھا۔‘‘

نور اِلٰہی کے چہرے پر تناؤ کے اثرات اُبھرے۔ اس لیے زبان ہونٹوں پر پھیرتے ہوئے کہا۔

’’لاقے اس کا مطلب یہ ہے کہ تمھیں کوئی رقم نہیں ملی ہے تمھاری لاٹری نہیں نکلی ہے۔‘‘

’’ابا فی الحال رقم تو مجھے نہیں ملی ہے۔ آپ یقین کریں بہت جلد، چند ہفتوں تک رقم مجھے مل جائے گی۔

’’وہ کیسے؟ نور اِلہی کی آنکھوں سے شعلے نکلتے دکھائی دیے۔

’’ ابا حضور۔ میں آپ کو پوری بات بتاتا ہوں۔ مجھے امید ہے آپ کو میری باتوں کا یقین آ جائے گا۔ پہلے راؤنڈ میں ان لوگوں کو شامل کیا گیا تھا۔ جنھیں دعوت نامہ ارسال کیا تھا۔ اللہ کے فضل و کرم اور آپ کی دعاؤں کے طفیل میں ان لوگوں میں شامل تھا۔ دوسرے راؤنڈ میں خاص نمبر الاٹ کیے گئے تھے۔ یہ نمبر کمپیوٹر چنے تھے۔‘‘

یہ کہہ کر لیاقت نے جیب سے ایک چھوٹی سی نوٹ بک نکالی اور انعامی مقابلے کے نمبروں کے بارے میں بتانے لگا۔پہلا نمبر تھا YA000786 دوسرا نمبر YM313523تیسرا نمبر LH 052613 اور چوتھا نمبر تھاLQ 1704005۔ اس نے کہا’’ جب مجھے یہ نمبر ملے تو میں سیدھا اپنے پیر طریقت اعلیٰ حضرت عبدالقدوس صاحب نو شاہی قادری کے پاس گیا۔ اعلیٰ حضرت پیر صاحب قبلہ نے وہ نمبر دیکھے اور مراقبے میں چلے گئے۔ بہت دیر کے بعد انھوں نے آنکھیں کھولیں ان کے چہرے پر جلال تھا۔ انھوں نے مجھے بتایا کہ پہلا نمبر وائی اے یعنی یا اللہ اور سات سوچھیاسی کے ہندسوں سے شروع ہوا، دوسرا نمبر وائی ایم یعنی یا محمد اور تین سو تیرہ کے ہندسوں سے شروع ہوا۔ یہ ہند سے غزوہ بدر میں شریک اللہ کے خاص بندوں کو ظاہر کرتے ہیں۔ تیسرا نمبر ایل ایچ یعنی لیاقت حسین اور آخیر نمبر این کیو یعنی نوشاہی قادری اسلامک فاؤنڈیشن کی علامت ہے۔ ابا جان۔ یہ نوشاہی قادری اسلام فاؤنڈیشن پیر صاحب کا منصوبہ ہے۔ اعلیٰ حضرت نے جلد ہی اس کی بنیاد رکھنے کا اعلان کر رکھا ہے۔ پیر صاحب کا ارشاد ہے کہ اس نیک کام کا آغاز میرے انعامی مقابلے میں جیتی ہوئی رقم کے عطیہ سے ہو گا۔ مجھے اس مقابلے میں حصہ لینے کی وجہ سے ایک ڈی وی ڈی پلیئر اور ایک پارکر قلم پہلے ہی مل چکا ہے۔ میں نے وہ رسالہ بھی اپنے نام جاری کرا لیا ہے۔ اگلے تین چار ہفتوں میں فائنل راؤنڈ ختم ہو گا۔ انشاءاللہ تین لاکھ پونڈ کے پہلے انعام کے علاوہ دوسرا انعام بھی مجھے مل سکتا ہے۔ پیر صاحب کے دئے نمبر کھوٹے نہیں ہوسکتے۔‘‘

نور اِلٰہی کے چہرے پر زردی چھا ا  کے ابننے پر اس نے پراسرار خٓعبید



























































































گئی۔ دمے کا دورہ پڑا اور وہ بڑی مشکل سے کہہ سکا۔ ’’بھاگو۔ تیرے لاڈلے لاقے نے تو مروا دیا۔ اس پیر کے چکرنے تو....‘‘ اس کی سانس اکھڑنے لگی تھی۔

بھاگو شوہر کے قریب آئی او رتسلی دیتے ہوئے کہنے لگی۔

’’لیاقت حسین کے ابا۔ صبر کریں۔ پیسوں کا کیا ہے۔ یہ تو ہاتھ کا میل ہے۔ مجھے روپیہ نہیں بیٹا چاہئے تھا۔ وہ آگیا اور پھر پیر صاحب معمولی آدمی نہیں ہیں۔ چھوٹا انعام نکلا ہے تو بڑا انعام بھی مل ہی جائے گا۔‘‘

’’مگر بھاگ بھری۔‘‘ نور الٰہی نے اپنی طاقت اکٹھی کر کے کہنے کی کوشش کی۔

’’اگر یہ سچ ہے تو پیر صاحب خود ہی.... ‘‘ مگر وہ جملہ پورا نہ کرسکا۔

٭٭٭
گیت
رفیعہ شبنم عابدی
ساجن! تم بن نیر بہاؤں 
پل بھر کو بھی چین نہ پاؤں 
رات اندھیری، بیرن دنیا
کوئی نہیں دُکھیارن کا

تارے جیسے جھوٹے موتی
پھیکا لاگے چاند گگن کا

روؤں ، تڑپوں اور رہ جاؤں 
................

ساجن! تم بن نیر بہاؤں 
پھول بنے انگارے پریتم
ڈوب گئے ہیں تارے پریتم
آشا کے جو جال بُنے تھے

ٹوٹ گئے ہیں سارے پریتم
کیسے من کو دھیر بندھاؤں 
ساجن! تم بن نیر بہاؤں 
................

پیپل سُونا، برگد سونا

مُرجھایا ہے چمپا، گیندا
کب سے ہے بے رنگ ہتھیلی
سوکھ گیا مہندی کا بُوٹا

کس کے لیے گنگنا کھنکاؤں 
ساجن! تم بن نیر بہاؤں 
................

پنچھی بن بن بول رہے ہیں 
وش کانوں میں گھول رہے ہیں 
من در پن ویران پڑا ہے

نین کہ موتی رول رہے ہیں 
کیوں کر الجھی لٹ سلجھاؤں 
ساجن! تم بن نیر بہاؤں 
................

گڑ میٹھا نا املی کھٹی
پھیکی پھیکی کھیر اور پوری
ٹوٹ گیا ساون میں جھولا

ٹھنڈی ہولی، کالی دوالی
کب تک بارہ ماسہ گاؤں 
ساجن! تم بن نیر بہاؤں 
٭٭٭
ماخذ:

http://urdutahzeeb.net/hayat-magazine/

